
Жьы хъуахэм ягъуэтыпхъэщ гулъытэКъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

Ди къуэш республикэхэм

МэкъумэшыщIэхэм я зэфIэкIыр 
Къэбэрдей-Балъкъэрым и мэкъу-

мэш IэнатIэм илъэс блэкIам иригъэ-
кIуэкIа лэжьыгъэхэр къапщытэжащ 
икIи, зэкIэ къызэрабжамкIэ, респуб-
ликэм и мэкъумэш, фермер, уней 
IуэхущIапIэхэм, я щхьэ хуэлэжьэжы-
ну зезыгъэтхахэм, унагъуэхэм зэгъу-
сэу мэкъумэш продукцэу къалэ-
жьащ псори зэхэту сом меларди 
110,7-рэ е 2023 гъэм щыIа бжыгъэхэм 
проценти 106,6-кIэ хуэкIуэу. Гъавэ, 
хадэхэкI зыгъэкI хэмрэ Iэщ гъэхъун 
IэнатIэм пэрытхэмрэ а бжыгъэхэр 
ятебгуашэмэ, япэм процент 58,7-р, 
етIуанэм – процент 41,7-р къалъос.

КЪЫХЭДГЪЭЩЫНЩИ, япэм щы-
мы Iауэ республикэм нэгъабэ къыщ-
рахьэ лIэжащ пхъэщхьэмыщхьэрэ мэ-
ра кIуэ лIэужьыгъуэу тонн мелуан 
1027,2-рэ. 2023 гъэм яхузэфIэкIам 
нэхъ рэ процент 30,7-кIэ нэхъыбэщ ар. 
Пхъэщхьэ мыщ хьэмрэ мэракIуэ лIэу-
жьыгъуэхэмрэ зэхэту гектар 940-рэ 
ирагъэубыдащ. КIэртIофу къатIыжащ 
тонн мини 160,7-рэ икIи ар проценти 
3,9-кIэ нэхъыбэщ абы ипэ ита илъэсым 
яхузэфIэкIам нэхърэ. Зы гектарым 
хуэ зэу центнер 224,1-рэ къытрахащ 
(2023 гъэм зы гектарым къытекIар 
212,2-рэщ). 

Республикэм и мэкъумэш IэнатIэ-
хэм рэ унагъуэхэмрэ зэхэту нэгъабэ 
къра хьэлIэжар къэдгъэлъагъуэмэ, 

хьэ цэ пэцэмрэ джэш хъуреймрэ про-
цент 27,7-рэ мэхъу, сэхураныр – про-
цент 41,4-рэ, хадэхэкIхэр – губгъуэмрэ 
хуа бэщхэмрэ къыщагъэкIахэр зэхэту, 
- процент 57,2-рэ, кIэртIофыр - про-
центи 6,1-рэ. 

КIэртIофу къатIыжам и процент 
93,0-р, губгъуэмрэ хуабэщхэмрэ къы-
щагъэкIа хадэхэкIхэм я процент 40,6-р 
унагъуэхэм къалъос. Хьэцэпэцэрэ 
джэш хъурей лIэужьыгъуэу нэгъабэ 
Iуа хыжам и процент 41,5-р, сэхураным 
и процент 50,1-р мэкъумэш, фермер 
IуэхущIапIэхэм къыщагъэкIащ.

2024 гъэм дыгъэгъазэм и кIэхэм 
ири хьэлIэу къатахэм ятепщIыхьмэ, 
республикэм и мэкъумэш IэнатIэм 
щы лажьэ IуэхущIапIэхэмрэ унагъуэ-
хэмрэ зэхэту яIыгъа Iэщ щхьэ бжы-
гъэм хагъэхъуащ, 2023 гъэм и апхуэдэ 
пIалъэм елъытауэ икIи ар мин 279,2-
рэ хъуащ (процент 0,7-кIэ). Абы щыщу 
жэму мини 146,6-рэ (процент 0,2-кIэ), 
мэлрэ бжэну мин 477,4-рэ (процент 
1,5-кIэ). Кхъуэм мин 1,6-рэ (процент 
58,2-кIэ), джэдкъазым мелуани 4,3-рэ 
(проценти 5,6-кIэ) кIэрагъэхуащ. 

Iэщрэ джэдкъазу республикэм ща-
Iы гъым и процент 72,2-р унагъуэхэм 
къалъос, абы щыщу жэм бжыгъэм и 
процент 68,1-р, кхъуэм и процент 
 99,2-р, мэлымрэ бжэнымрэ я процент 
42,5-р, джэдкъазым и процент 43,7-р 
уней лъапсэхэм щаIыгъщ. Мэкъумэш, 

фермер, уней IуэхущIапIэхэм, я щхьэ 
хуэлэжьэжыну зезыгъэтхахэм къалъос  
Iэщышхуэ бжыгъэм и процент 16,3-р - 
абы щыщу жэмыр процент 19,6-рэ, 
кхъуэр процент 0,8-рэ, мэлымрэ бжэ-
нымрэ процент 37,2-рэ, джэдкъазыр 
процент 11,5-рэ мэхъу. 

2024 гъэм къриубыдэу республикэм 
и мэкъумэш IуэхущIапIэхэмрэ унагъуэ-
хэмрэ зэхэту къалэжьащ лырэ джэд-
къазылу (псэууэ шэчауэ) тонн мини 
154,6-рэ е 2023 гъэм яхузэфIэкIам 
про центи 108,5-кIэ хуэкIуэу, шэуэ къа-
шащ тонн мин 619,2-рэ (проценти 
103,0-кIэ), джэдыкIэу кърахащ мелуан 
266,3-рэ (проценти 103,0-кIэ). 

Лырэ джэдкъазылу унагъуэхэм къа-
лэ жьар процент 36,9-рэ мэхъу, шэуэ 
 къашар процент 66,8-рэ, джэдыкIэу 
 кърахар процент 83,6-рэ. Лырэ джэд-
къа зылу, шэрэ джэдыкIэу нэгъабэ яху-
зэ фIэ кIам щыщу, зэрызэкIэлъы кIуэм 
хуэдэу, процент 30,2-р, процент 18,2-р, 
проценти 2,7-р мэкъумэш, фермер, 
уней IуэхущIапIэхэм, я щхьэ хуэлэ жьэ-
жыну зезыгъэтхахэм зэхэту къалъос. 

2024 гъэм мэкъумэш IуэхущIапIэхэм 
зы жэмым хуэзэу шэ килограмм 
 8729-рэ къыщыщIашащ, 2023 гъэм 
зэры хъуу щытар килограмм 8717-рэщ. 
Зы джэдым хуэзэу джэдыкIэу 209-рэ 
кърахащ, ипэ ита илъэсым щыIа бжы-
гъэм хуэдизщ ар. 

ХЬЭЩЫКЪУЕЙ Олег.

КъБР-м и Iэтащхьэ КIуэкIуэ Казбек 
Хэкум и хъумакIуэм и илъэсымрэ Те-
кIуэныгъэр илъэс 80 зэрырикъумрэ 
зэ рагъэлъэпIэну щIыкIэр щаубзыхуа 
зэIущIэ иригъэкIуэкIащ. 

ЗЭХУЭСЫМ хэтащ КъБР-м и Iэта-
щхьэм и Администрацэм и УнафэщI 
Къуэ дзокъуэ Мухьэмэд, республикэм 
щэнхабзэмкIэ и министр Къумахуэ 

Мухьэдин, спортымкIэ министр Хьэса-
нэ Ислъам сымэ. 

 УнэтIыныгъэ зэмылIэужьыгъуэхэм 
яхуэгъэпсауэ щытынущ къаIэт лэжьы-
гъэшхуэр. Пшыхьрэ зэIущIэу 300-м нэс 
ирагъэкIуэкIыну я мурадщ, цIыхубэми, 
щIыпIэ администрацэхэми, министер-
ствэхэми махуэ къэс жэрдэмыщIэхэр 
къабгъэдокI. Дзэ-хэкупсэ зэхуэсхэр, 
щэнхабзэмрэ спортымрэ щызэхашэну 

зэпеуэхэр республикэм и район псоми 
щекIуэкIынущ. Хэку зауэшхуэм теухуа 
пэжыр утыку къихьэнырщ, лIыхъужьхэм 
я фэеплъыр къэгъэщIэрэщIэжынырщ а 
псоми я плъапIэ нэхъыщхьэр. Хэкур зы-
хъумахэм я илъэсымрэ ТекIуэныгъэр 
илъэс 80 зэрырикъумрэ яхухэхауэ щы-
тынущ гъэлъэгъуэныгъэхэри, спорт-
щэн  хабзэ IуэхущIапIэхэм щрагъэкIуэ-
кIыну зэIущIэхэри, зэхьэзэхуэхэри. 

КъБР-м и Парламентым 
Лэ жьыгъэмкIэ, социальнэ 
по  литикэмкIэ, узыншагъэр 
хъумэнымрэ ветеранхэм я 
IуэхухэмкIэ и комитетым ма-
заем и 18-м иригъэкIуэкIа 
зэIущIэм щытепсэлъыхьащ 
зи ныбжь хэкIуэтахэмрэ ны-
къуэдыкъуэхэмрэ хуащIэ 
Iуэхут хьэбзэхэм.

ЗЭIУЩIЭМ хэтащ республи-
кэм и хабзэубзыху IуэхущIа-
пIэм и УнафэщI Егоровэ Та-
тьянэ, абы и къуэдзэ Къардэн 
Мурат, КъБР-м и Iэтащхьэ-
мрэ Правительствэмрэ я 
лIыкIуэу КъБР-м и Парламен-
тымрэ суд IуэхущIапIэхэмрэ 
щыIэ Ды щэкI Мадинэ, щIы-
налъэм и социальнэ Iуэху-
щIапIэхэм я унафэщIхэр, де-
путатхэр.

КъБР-м и Парламентым 
ЛэжьыгъэмкIэ, социальнэ по-
литикэмкIэ, узыншагъэр 
 хъумэнымрэ ветеранхэм я 
IуэхухэмкIэ и комитетым и 
унафэщI Къэжэр Хъусен жи-
Iащ къаIэта Iуэхум, шэч хэ-
мылъу, мыхьэнэшхуэ зэриIэр. 
«Къэбэрдей-Балъкъэрым зи 
гугъу тщIы цIыхухэм сыт щы-
гъуи щахуосакъ икIи пщIэ 
щыхуащI. Нэхъыщхьэжращи, 
абыхэм къахукъуэкI гугъуехь-
хэр зэхэгъэкIыныр къалэн нэ-
хъыщхьэу зыхуэдгъэувыжхэм 
ящыщщ», - къыхигъэщащ 
абы.

- УФ-м и Президент Путин 
Владимир Федеральнэ Зэ Iу-
щIэм гъэ къэс Зэрызыхуи-
гъазэм къыщыхегъэщ зи ныб-
жь хэкIуэтахэм гулъытэ хэха 
яIэн, ядэIэпыкъун, ахэр гъэ-
гушхуэн зэрыхуейр. Къэра-
лым и зыужьыныгъэм хэлъ-
хьэ ныгъэшхуэ хуэзыщIа, щIэ-
ныгъэрэ зэфIэкIкIэ щапхъэ, 
ди лъэпкъ хабзэхэмрэ щэнха-
бзэмрэ тхуэзыхъума нэхъы-
жьыфI хэм сыт и лъэны-
къуэкIи защIэдгъэкъуэныр ди 
къалэн нэхъыщхьэ дыдэщ, - 
жиIащ Егоровэ Татьянэ. - Ху щ-
хъуэ кIэ, социальнэ, медици нэ 
IуэхутхьэбзэхэмкIэ абыхэм 
ягъуэт дэIэпыкъуныгъэр ед-
гъэфIэкIуэн, зи закъуэу псэу-
хэмрэ щытыкIэ гугъу итхэмрэ 
защIэдгъэкъуэн хуейщ. Мы 
Iуэхум ехьэлIауэ республикэм 
иIэ ехъулIэныгъэхэм я мыза-
къуэу, нобэ дытепсэлъыхьыну 
сыхуейт зи ныбжь хэкIуэтахэм 
я гъащIэр нэхъ тынш, нэхъ 
кIыхь зэрахуэтщIыфыну щIы-
кIэхэми. 

КъБР-м лэжьыгъэмрэ со-
циальнэ дэIэпыкъуныгъэмкIэ 
и министр Тогузаев Тахир я 
лэ жьыгъэр зэраунэтIым щы-
теп сэлъыхьым, жиIащ рес-
публикэм социальнэ дэIэпы-
къуныгъэм тегъэщIауэ къэ-

«РИА Новости» хъыбаре-
гъащIэ IэнатIэм иригъэ-
кIуэкIа къэпщытэныгъэхэм 
къызэрыхэщымкIэ, 2024 
гъэм Урысей Федерацэм и 
цIыхухэм я псэукIэм и фIа-
гъым ехьэлIауэ зэхагъэува 
рейтингым Къэбэрдей -
Балъ къэрым нэхъапэIуэкIэ 
щиIыгъа увыпIэр пункти 
5,79-кIэ иригъэфIэкIуащ 
икIи 64-нэм икIри, 53-нэм 
уващ.

КЪЫХЭДГЪЭЩЫНЩИ, 
рейтингым япэ увыпIэхэр 
ща Iыгъщ Мэзкуу, Санкт-Пе-
тербург къалэхэм, Мэзкуу 
областым. Кавказ Ищхъэ-
рэм и щIыналъэхэм я закъуэ 
къэдгъэлъагъуэмэ, Став-
рополь крайм къыкIэлъы-
кIуэу Къэбэрдей-Балъкъэ-
рыр етIуа нэу щытщ.

«РИА Новости»-м и къэп-
щытакIуэхэм лъэныкъуэ 66-
кIэ бгъэдохьэ щIыналъэхэм 
я цIыхухэр я гъащIэм и фIа-
гъыр зыхуэдэр къыщалъы-
тэкIэ. Абы хохьэ къапщытэж 

рал IуэхущIапIэу 9 зэрыщыIэр, 
абыхэм жьы хъуахэмрэ ны-
къуэдыкъуэхэмрэ я унэ-ин-
тернату 4 (цIыху 755-рэ псоми 
зэхэту щIэхуэу) зэрахэтыр. 
ЦIыхухэр социальнэ Iуэху-
тхьэбзэхэмкIэ къызэзыгъэ пэ щ 
республикэ центрым и къуда-
мэхэр район псоми щыIэщ. 
Зи закъуэхэмрэ ныкъуэды-
къуэхэмрэ, зи ныбжь хэкIуэта 
зэщхьэгъусэхэм пэш хухахы-
ным тещIыхьауи «Жьы хъуауэ 
зи закъуэу къэнахэм яхухэха 
унэ щхьэхуэ» щыIэщ. Абы 
цIыху 54-рэ щIохуэ. 

Республикэм и социальнэ 
IуэхущIапIэхэм илъэс къэс 
цIыху мин 40-м щIигъум 
Iуэхут хьэбзэ зэмылIэужьы-
гъуэхэр хуащIэ. Министрым 
зэрыжиIамкIэ, IуэхущIапIэхэр 
IэщIагъэлIхэмкIэ ирикъуу къ ы-
 зэгъэпэщащ, я нэIэм щIэт хэм 
я ныбжьри я узыншагъэри 
къэлъытауэ, ахэр дэт хэнэ       
-ми набдзэгубдзап лъэу кIэ-
лъоплъ. Абы и фIыгъэкIэ со-
циальнэ Iуэхутхьэбзэхэм 
 къи щынэмыщIа, жьы хъуа-
хэм зэрызыщIагъакъуэ Iэ-
мал хэм зрагъэубгъуф. Зи 
ныбжь хэкIуэтахэм медицинэ 
и лъэ ныкъуэкIи ядоIэпыкъу, 
гукъы дэж къызыхахын щэн-
хабзэ Iуэхухэми хагъаплъэ. 

Тогузаевым къыхигъэщащ 
нэхъыбэу щIэупщIэ зиIэр 
унэм деж щадэIэпыкъуныр зэ-
рыарар, абы и лъэныкъуэкIэ 
цIыху мини 4-рэ ныкъуэм щIи-
гъу къызэрызэщIаубыдэ фыр.

- ЦIыхухэм я псэукIэр нэхъ 
тынш ящыщIыным теухуауэ 
ягъуэт дэIэпыкъуныгъэхэр 
кIуэ  пэтми нэхъыбэ мэхъу. 
Апхуэдэу «Демографие» 
лъэпкъ Iуэхум «Нэхъыжьхэр» 

и федеральнэ проектыр гъэ-
зэщIэным хыхьэу, Къэбэр-
дей-Балъкъэрым и районит-
хум (Налшык, Прохладнэ къа-
лэхэм, Тэрч, Бахъсэн, Май 
щIыналъэхэм) нэгъабэ щыд-
гъэбелджылауэ щытащ зи 
ныбжь хэкIуэтахэмрэ ныкъуэ-
дыкъуэхэмрэ пIалъэ кIыхьым 
тещIыхьауэ зэрыкIэлъыплъы-
ну щIыкIэр. Абы сом мелуан 
61-м щIигъу хухахащ. Абы 
ипкъ иткIэ цIыху 217-м ядоIэ-
пыкъу, тIур - дзэ Iуэху хэхам 
хэтауэ. 2025 гъэм Шэрэдж 
районри хэту, апхуэдэ дэIэпы-
къуныгъэм цIыху 228-рэ къы-
зэщIедгъэубыдэну ди му-
радщ, - дыщIигъуащ минист-
рым.

- Ди жагъуэ зэрыхъунщи, 
Прохладнэ къалэм я жьыхъу-
гъуэм зи закъуэу къэна цIыху-
хэр щыкуэдщ. Абыхэм яхэтщ 
къахуэмеижу я бынхэм къы-
хыфIадзэхэри, - жеIэ ЦIыхухэр 
социальнэ IуэхутхьэбзэхэмкIэ 
къызэзыгъэпэщ республикэ 
центрым и Прохладнэ къалэ 
къудамэм и унафэщIым и 
 къуэдзэ Сасыкъ Надеждэ. - 
Унэм социальнэ Iуэхутхьэбзэ 
зыщыхуащIэхэр 2024 гъэм 
цIыху 847-рэ хъууэ щытащ. Ар 
егъэлеяуэ бжыгъэшхуэщ зы 
къалэм дежкIэ. 

Къэпсэлъам къызэрыхи-
гъэщамкIэ, жьы хъуа я адэ-
анэхэр нэхъыбэу хыфIэзы-
дзэр фадэм е наркотикым 
ди хьэхахэращ. 2024 гъэм 
 къриубыдэу Прохладнэ къа-
лэм щыIэ социальнэ IуэхущIа-
пIэм Iуэхутхьэбзэ зэхуэ мы дэу 
169 743-рэ яхуищIащ цIыху-
хэм. Сасыкъ Надеждэ тепсэ-
лъы хьащ социальнэ лэжьа-
кIуэхэр ныкъуэдыкъуэхэмрэ 

пIэ хэ нэ хэмрэ зэрыкIэ лъып-
лъынум теу хуауэ зэрагъасэ-
ми апхуэдэхэм я Iыхьлыхэм 
зэрадэ лажьэми. 

«Гериатрическэ центр» 
Iуэху щIапIэм и дохутыр нэ-
хъыщхьэ Хьэджымыкъуэ 
Рус лан тепсэлъыхьащ жьы 
 хъуахэм я узыншагъэм кIэ-
лъып лъыныр къызэрызэра-
гъэпэщым. Абы зэрыжиIам-
кIэ, центрым и Iуэхутхьэб-
зэхэм хуэныкъуэхэм папщIэ 
мазэ къэс 25-нэ махуэм ягъэ-
гъуэлъыфыну цIыху бжыгъэр 
зыхуэдизыр поликлиникэхэм 
зэрырагъащIэр. 

Жьы хъуахэмрэ ныкъуэды-
къуэхэмрэ я Налшык унэ-ин-
тернатым и унафэщI Быф Бе-
слъэн жиIащ 2020 гъэм унэм 
и етIуанэ къатыр зэрызэра-
гъэпэщыжар, абы щыпсэухэм 
я нэгу зыщрагъэужь пэшыш-
хуи зэраIэр. «Нэхъыбэу ди 
лэжьыгъэр зытетщIыхьыр 
унэм щIэсхэм медицинэ Iуэху т-
хьэбзэхэр тэмэму ягъуэ тын-
ращ», - къыхигъэщащ абы. 

ЦIыхухэр социальнэ Iуэху-
тхьэбзэхэмкIэ къызэзыгъэ-
пэщ республикэ центрым 
Iуэщ хьэмахуэ щIыналъэм 
щи Iэ къуда мэм и унафэщIым 
и к ъуэдзэ Этезов Мэжид я лэ-
жьыгъэр зэраунэтIым кIэщIу 
тепсэлъыхьа нэужь, зэIущIэм 
щыжаIахэр къэлъытауэ уна-
фэ къащтащ.

Егоровэ Татьянэ жиIащ зи 
гугъу ящIа Iуэхур дяпэкIэ 
 КъБР-м и Парламентым и 
зэIущIэшхуэхэм къыщаIэт-        
мэ нэхъ зэрыфIэкъабылыр, 
 цIы ху нэхъыбэ абы хэпсэ-
лъыхь  мэ, гугъуехьхэр нэхъ 
тыншу зэхэгъэкIа зэрыхъунур.

БАГЪЭТЫР Луизэ.

Махуэшхуэ тыгъэхэр

КЪЭРЭШЕЙ-ШЭРДЖЭС. «Хэкур къоджэ» жэрдэм-
щIакIуэ гупым хэтхэмрэ Дружбэ къуажэм щыпсэухэм-
рэ мазаем и 23-м егъэщIылIа махуэшхуэ тыгъэхэр 
 хуащIащ дзэ Iуэху хэхам хэтхэм. 

Зи гугъу тщIы гупыр уIэгъэщхэм, сабий унэхэм, СВО-м 
хэтхэм ядоIэпыкъу. Ар къызэрагъэпэщащ дзэ Iуэху хэхам 
зэрыщIидзэу икIи абы хыхьащ зэман мытыншым къэра-
лым зыщIагъэкъуэну мурад зыщIахэр. Ахэр мы зэманым 
цIыху 700-м ноблагъэ.

- Дэ яхуэдгъэхьэзыращ ди зауэлIхэм нэхъ ягу ирихьыну 
саугъэт хэхахэр. Абыхэм яхуедгъэшащ ерыскъыхэкI зэ-
мы лIэужьыгъуэхэр, IэфIыкIэхэр, лы гъэгъуахэр, апхуэ-
дэуи школакIуэхэм хуатха письмохэр. Ахэр щызэхуэт-
хьэсым дыхущIэкъуащ ди щIалэхэр дгъэгуфIэну, абыхэм 
я гуапэ тщIыну. Дыщогугъ ахэр ди лъахэгъухэм къа-
хуэщхьэпэну, гуих ящыхъуну, - жеIэ волонтер гупым щыщ 
Салпагаровэ Альбинэ. 

Мыбдеж къыщыхэдгъэщынщи, Къэрэшей-Шэрджэ-
сым щыпсэухэр езыхэм я лъахэгъухэу абы къулыкъу щы-
зыщIэхэмрэ Урысейм и щIыналъэщIэхэм щыпсэу хэм рэ 
ядоIэпыкъу дзэ Iуэху хэхам зэрыщIидзэрэ.

Адыгэ кхъуейм и щIэупщIэшхуэ

АДЫГЕЙ. Республикэм 2024 гъэм кхъуей тонн мин 
32,1-рэ игъэхьэзыращ, - жиIащ щIыналъэм и Iэтащхьэ 
КъумпIыл Мурат. Ар ипэ ита илъэсым елъытауэ про-
цент 14,2-кIэ нэхъыбэщ. 

ПСОМ хуэмыдэу щIэупщIэшхуэ иIэщ мыбы щыхах 
адыгэ кхъуейм. Ар нэгъабэ тонн мини 7,8-м нагъэсащ.

АР-м и унафэщIым къыхигъэбелджылыкIащ Адыгейм 
кхъуейуэ, кхъуейхэкIхэу щагъэхьэзырым илъэс къэс 
зэрыщыхэхъуэр. Ар зыкъомкIэ и фIыгъэщ къэралым 
гъэшым пыщIа и IуэхущIапIэхэр зэрыдиIыгъым. Апхуэдэ 
мурадым блэкIа илъэсым мыбы щыхухахащ сом мелуан 
48,2-рэ.

2017 гъэм республикэм къыщызэрагъэпэщащ «Адыгэ 
кхъуей» зэгухьэныгъэр. Абы хохьэ а ерыскъы лIэужьы-
гъуэр зыгъэхьэзыр IуэхущIапIэ нэхъ лъэрызехьэхэр.

УЭРДОКЪУЭ Женя.

пIалъэм къриубыдэу цIыху-
хэм ахъшэ хэхъуэу яIар зы-
хуэдэр, лэжьапIэншэхэм я 
бжыгъэм зэрыхэщIам и куэ-
дагъыр, цIыхухэм ику иту 
 къагъащIэр, щIыпIэ эконо-
микэм къигъэлъэгъуа хэ-
хъуэхэм я инагъыр, щIына-
лъэ правительствэм со-
циаль нэ дэIэпыкъуныгъэу 
цIыхухэм яритахэр, социа-
льнэ и лъэныкъуэкIэ нэ-
гъуэщI Iуэхугъуэ куэди къы-
зэщIиубыдэу. 

Рейтингыр щызэхагъэу-
вам къэпщытакIуэхэм къа-
гъэсэбэпащ УФ-м и Росста-
тым, Казначействэм, Мин-
финым, Центрбанкым, 
МВД-м 2023-2024 гъэхэм 
зэбграгъэха хъыбархэр. 

 
ТОМЭКЪУЭ Алыдж. 

«Адыгэ  псалъэр»
къезыгъэхьхэм  папщIэ

2025 гъэм и япэ илъэс ныкъуэм щIэджы кIа кIуэхэм 
яIэрыхьэну газетхэмрэ журналхэмрэ Iэ щыщIадз зэма-
ным къыпещэ. «Адыгэ псалъэ» газетыр зыIэ рыхьэну 
 хуейхэм хъыбар фыдогъащIэ - ар къевгъэхьын папщIэ 
Iэ щыщIэвдз хъунущ Урысей пощтым и дэтхэнэ Iуэху-
щIапIэми.

Мази 4-м «Адыгэ псалъэ» газетым и  уасэщ:
унэм ныфхуахьыну фыхуеймэ - сом 721-рэ кIэпIейкIи 

4-рэ;
фэ езым пощтым къыщыфщтэжынумэ - сом 658-рэ 

кIэ пIейкIэ 36-рэ.

Ди индексыр П5894

Зыгъэхьэзырар
ЩХЬЭЩЭМЫЩI Изэщ.

Зэкъуэш псори
зы анэм къилъхуркъым.

Лъэпкъ Iущыгъэ:

Дунейм 
щыхъыбархэр

ТЕКIУЭНЫГЪЭ

«КъигъэщIар мащIэми, хузэфIэкIар 
 гъунэншэщ» зыхужыпIэ хъунухэм 
ящыщщ профессор Гъащтэ Абдул. Псэу-
жамэ, адыгэлI щыпкъэм и ныбжьыр 
илъэс 90 ирикъунут. И лэжьыгъэкIэ, и 
щIэныгъэкIэ къехъулIам и гугъу умыщI-
ми, и цIыху хэтыкIэкIэ, и хьэл-щэн екIум-
кIэ, и гушыIэ дахэмкIэ ар иджыри куэдрэ 
ягу илъынущ къэзыцIыхуу щытахэм. Абы 
теухуа гукъэкIыжхэм ущедаIуэкIэ, ап-
хуэдэ цIыху телъыджэр зи гъащIэм хэта-
хэм уохъуапсэ икIи фIэщ пщохъу «ЦIыху-
фIыр гъащIэмащIэщ» псалъэхэм пэж 
зэрыхэлъыр.

ГЪАЩТЭ Абдул ХьэмотI и къуэр Аруан 
щIыналъэм хыхьэ Старэ Шэрэдж (Дохъу-
шыкъуей) къуажэм 1935 гъэм къыщалъ-
хуащ. Курыт еджапIэр ехъулIэныгъэкIэ 
 къиуха нэужь, ар щIэтIысхьащ Дагъыстэн 
къэрал медицинэ институтым. Ар фIы 
дыдэу къиухри, и лъахэм къигъэзэжащ икIи 
Iуащхьэмахуэ щIыналъэ сымаджэщым 
 хирургыу, абы къыдэкIуэуи дохутыр нэ-
хъыщхьэм и къуэдзэу лэжьэн щыщIи дзащ. 
Абы илъэсиплIкIэ щылэжьауэ, Гъащтэр 
Налшык дэт Республикэ клиникэ сымаджэ-
щым къашэжащ. 1966 гъэм Абдул щIэ-
тIысхьащ Бакулев А. Н. и цIэр зэрихьэу гум, 
лъынтхуэхэм я хирургием и институту 
 Москва дэтым и аспирантурэм. А еджапIэм 
1969 гъэм и кандидат, 1980 гъэм и доктор 
диссертацэхэр щыпхигъэкIащ.

1969 гъэм щегъэжьауэ Гъащтэ Абдул 
щылэжьащ Къэбэрдей-Балъкъэр къэрал 
университетым хирургие узыфэхэмкIэ и 
 кафедрэм - ассистенту щIидзэри, меди-
цинэ щIэныгъэхэмкIэ доктор, профессор, 
кафедрэм и унафэщI хъуауэ. Гъащтэм и 
 Iэдакъэм къыщIэкIащ щIэныгъэ лэжьыгъэу 
152-рэ, «Щхьэ лъынтхуэхэм лъыр тэмэму 
щыземыкIуэмэ, хирургием и Iэмалхэр къэб-
гъэсэбэпу абы узэреIэзэнур» зыфIища мо-
нографиер итхащ. Абдул Къэбэрдей- 
Балъкъэрым япэу щызэтриублащ ангио-
графиекIэ лъынтхуэ узыфэхэр къэхутэныр. 
Абы и фIыгъэкIэ ди лъахэм къыщыщIа -
гъэкI хъуащ сывороткэр, нэхъапэхэм хуэдэу, 
ар нэгъуэщI щIыпIэхэм къыщамыщэхуу.

Дохутыр IэщIагъэр къыхэзыхахэр егъэ-
джэнымкIи Гъащтэм зэфIигъэкIахэм я мы-
хьэнэр къэлъытэгъуейщ. Нобэ абы и гъэ-
сэнхэм ящыщ куэдым зыпэрыт IэнатIэм 
ехъулIэныгъэхэр щаIэу я егъэджакIуэм 
 хиша гъуэгуанэм ирокIуэ. Студентхэм фIыуэ 
къалъагъурт Гъащтэр, и лэжьэгъухэм я деж 
пщIэ щиIэт. НэгъуэщIуи ухущытыфыну-
тэкъым а цIыху щыпкъэм. Иригъаджэхэр 
абы зыщигъэшынэртэкъым, дэтхэнэми 
 гуапэу хущытт, студентым бгъэдэлъ щIэ-
ныгъэр гупсэхуу къихутэрт, зыгуэр къа-
гурымыIуамэ, ар зэхэхауэ я пащхьэ ирилъ-
хьэжырт. И лэжьэгъухэрати, псоми я чэн-
джэщэгъут, дэтхэнэми дэIэпыкъурт, езым 
ищI операцэ хьэлъэхэм кIэлъигъэплъурэ, 
абыхэм щIэ куэд къаригъащIэрт, сытым 
д ежи и щIэныгъэм, Iэзагъэм хигъахъуэу 
апхуэдэти, абыхэмкIи ядэгуашэрт. Абы и 
фIыгъэкIэ медицинэ щIэныгъэхэмкIэ кан-
дидат, доктор хъуахэр куэдщ. Ящыгъуп-

Урысей ФСБ-м и управленэу КъБР-м 
щыIэм, Урысей МВД-м и Управленэ нэ-
хъыщхьэу Кавказ Ищхъэрэ федеральнэ 
щIыналъэм щыIэм, КъБР-м щыIэ МВД-м, 
Финанс мониторингымкIэ КИФЩI-м щыIэ 
федеральнэ къулыкъум и щIыналъэ уп-
равленэм я лэжьакIуэхэм къыщIагъэ щащ 
коммерческэ IуэхущIапIэм и унафэщIым 
зэрихьэ хабзэншагъэр.

А хьэрычэтыщIэм, 2020 - 2023 гъэхэм 

къриу быдэу КъБР-м Мэкъумэш хозяйст-
вэмкIэ и министерствэм дэфтэр нэпцIхэр 
щIилъхьащ лэжьыгъэм тригъэкIуэдам 
щыщ Iыхьэр къаIихыжын мурадкIэ. Абы 
 кърикIуащ сом мелуан 71-м щIигъу хэщIы-
ныгъэ. 

Уголовнэ Iуэху къаIэтащ УФ-м и УК-м и    
159-нэ статьям и 4-нэ Iыхьэм ипкъ иткIэ. Ха-
бзэм къызэригъэувымкIэ, апхуэдэ щIэп-
хъаджагъэ зылэжьар илъэси 10-м нэскIэ 
ягъэтIыс. 

Зи цIыкIугъуэр зауэм 
 хиубыдахэм сабиигъуэр 
зищIысыр ямыщIэу къэ-
хъуащ. Апхуэдэхэм бэ-
лыхьрэ хьэзабу яшэчар 
къып хуэ мыIуэтэщIыным 
хуэдизщ. ГущIыхьэ пщы-
мыхъуу  къанэркъым абы-
хэм яшэча хьэзабыр жаIэ-
жу щы зэхэпхым и  деж. 

ДЗЭЛЫКЪУЭ щIыналъэм 
хыхьэ Каменномост (Къар-
мэхьэблэ) къуа жэм, зауэр 
къэхъеиным  куэд имыIэжу, 
1940 гъэм къыщалъхуа Шал 
Борис и адэр пасэу дунейм 
ехыжащ. Ахэр зэдэлъху-
зэшыпхъу хъурти, и шыпхъу 
нэхъыжь цIыкIури илъэс 
пщыкIу-плIым иту лIащ. И 
анэ ШэIидэтрэ езымрэ я 
 закъуэ къыщынэм, ШэIидэт 
и ды щыр зыдэс Дзэлы-
къуэдэс къуажэм тIури кIуэ-
жащ. Нэ мыцэ зэрыпхъуа-
кIуэхэр а  куейм къыщысам, 
Борис и ныбжьыр илъэсищ 
хъууэ арат. 

- Иджыпсту хуэдэу со -
щIэж нэмыцэхэр къыщы-
дыхьар, фашистхэр къэсащ 
жаIэу, къуажэр зэрыхь зэ-
рийм щыхэхуар. Си анэм 
сэрэ ди закъуэти, си анэр 
 гужьейри и IэплIэм сытесу 
ди гъунэгъум деж срихьэ-
кIауэ щытащ, «абы цIыхухъу 
щIэсщ, ахэр зэрыхъу ды-
хъунщ» жиIэри, - игу къе-
гъэкIыж Шалым. - Си нэгум 
щIэтщ унэ нэщI хъуахэм, ди 
дейри яхэту, нэмыцэхэм 
зэрызыщIагъэзэгъар. Ауэ, 
ди дзэлIхэм ахэр куэдрэ ди 
гущIыIу ирагъэтакъым. Ди 
щIыпIэм къизэрыхьа зэ-
рыпхъуакIуэхэр дахужащ, 
дэри хуиту дыбэуэжащ. 
 Къуажэр хуит къэзыщIыжа 
ди зауэлIхэм щыщхэр уна-
гъуэкIэ къытхэтIысхьэри 
тIэкIурэ къытхэсат. Ди деж 
щIэса ди сэлэтхэм ящыщ 
зым си анэм зы фэ кIапэ 
тIэкIу къритати, абы вакъэ 
цIыкIу къысхухидыкIауэ щы-
тат. Ари иджыпсту хуэдэу 
сощIэж, - жеIэ Борис. 

- Зауэ нэужь лъэхъэнэр 
псом нэхърэ нэхъ хьэлъэжт, 

Хэку зауэшхуэр щекIуэкIым «Социа-
листическэ Къэбэрдей-Балъкъэр» (иджы-
рей «Адыгэ псалъэ») газетым къытехуа 
тхыгъэхэм пыдощэ. Нобэ фи пащхьэ 
 идолъхьэ ди республикэм и цIыхухэм 
фронтым Iут ди зауэлIхэм зэрызыщIа-
гъэкъуам, ахэр зэрыдаIыгъам ехьэлIахэр. 
Къэбэрдей-Балъкъэрым щыпсэухэм зэ-
хуахьэсурэ дзэм хэтхэм ерыскъыхэкIхэр, 
пхъэщхьэмыщхьэхэр, хадэхэкIхэр, щыгъы-
ныгъуэ, хьэпшып зэмылIэужьыгъуэхэр зэ-
рыхурагъашэу щытам теухуащ мыхэр:

Псэемыблэж зауэлIхэм 
хурагъэхь саугъэтхэр

- Краснэ Армэм и махуэшхуэм ирихьэлIэу 
ди Хэкум и хъумакIуэ лIыхъужьхэм саугъэт 
нэхъыфIхэр хуедгъэхьынщ - Прохладненскэ 
районым Петровхэ я цIэкIэ щызэхэт сель-
хозартелым и колхозхэтхэм я общэ собранэм 
абы хуэдэу унафэ ищIащ.

Махуэ зытIущым и кIуэцIкIэ колхозым 
щызэхуахьэсащ лыуэ килограмми 10, джэ-
дыкIэу 300, виноууэ литр 80, пхъэщхьэмы-
щхьэ гъэгъуауэ килограмм 20, абыхэм къи-
щынэмыщIауэ, нэгъуэщI ерыскъыхэри. Псо-
ми хуэмыдэжу саугъэтхэр зэхуэхьэсыным 
 нэхъыфIу хэлэжьыхьащ комсомолецхэр.

Саугъэтхэр зэхуэхьэсыныгъэр зыкъэIэ-
тыныгъэ ин хэлъу щокIуэкIыр «Заветы Лени-
на» колхозми. Фронтым ирагъэшэну ягъэ-
хьэзыращ: виноууэ литр 20, джэду 1000, фоу-
уэ килограмми 10, лыуэ килограмми 5, лъэ-
пэд, Iэлъэ хуабэхэу, бэлътокурэ чысэхэу куэд.

Саугъэтхэр зэхуахьэсыныгъэр иджыри 
 йокIуэкIыр.

*   *   * 
Лескенскэ районым и колхозхэтхэм Краснэ 

Армэм и е 26-нэ махуэшхуэм ирихьэлIэу 
фронтым Iутхэм хурагъэхьыну саугъэтхэр 
ягъэхьэзыр.

«Шекер» колхозым щагъэхьэзыращ мэли 
2, джэду 100, пхъэщхьэмыщхьэу килограмми 
100, щIакIуэ, пыIэ.

Саугъэтхэу куэд адрей колхозхэми ща-
гъэхьэзырхэр. Псори зэхэту зэхуахьэсащ 
пхъэщхьэмыщхьэу килограмми 150-рэ, джэ-
ду 250-рэ, мэли 4, щIакIуэу 2, пыIэхэр, лъэ-
пэд, Iэлъэ хуабэхэр, абыхэм къищнэмыщIауэ 
нэгъуэщI хьэпшыпхэри.

1944 гъэ, февралым и 11.

ЗауэлIхэм папщIэкIэ
саугъэтхэр

Нальчикскэ районым и гуащIэрыпсэухэм 
Краснэ Армэр илъэс 26-рэ щырикъум и 
щIыхькIэ командирхэмрэ красноармеец-
хэмрэ папщIэкIэ саугъэтхэр зэхуахьэсахэщ. 
Псом хуэмыдэу Нартан къуажэм зыкъэ-
Iэтыныгъэшхуэ хэлъу щекIуэкIащ саугъэтхэр 
зэхуэхьэсыныгъэр. Махуэ зытIущым и кIуэц-
кIэ абыхэм зэхуахьэсащ: джэд 200, джэды-
кIэу 250, бэлътокурэ тутынылъэу 300, тхъу-
цIынэу кгр. 20.

Кенжэ къуажэм я колхозникхэм зэхуа-
хьэсащ IэлъэщI хуабэрэ Iэлъэу 50, ту ты-
нылъэрэ бэлътокуу 120, джэд 20, джэдыкIэу 
100, пхъэщхьэмыщхьэу кгр. 50. Саугъэтхэр 
зэхуэхьэсыным фIыуэ хэлэжьыхьахэщ е 1-нэ 
бригадэм и бригадир тов. Кештов Мухамед, е 
3-нэ бригадэм и бригадир тов. Коноков 
 Таляшэ, колхозницэ-комсомолкэ Унажоковэ 
Сурачар, е 1-нэ бригадэм и учетчицэ тов. 
 Тлуповэ Жигират икIи нэгъуэщIхэри.

Колхозникхэм гупхэм къатахэм хэмыту 
езыхэм я цIэкIэ щхьэхуэу боецхэм, командир-
хэм, генералхэм хурагъэхьыну саугъэтхэр 
ягъэхьэзыр.

Саугъэтхэр зэхуэхьэсыныр фIыуэ що-
кIуэкIыр Герменчик къуажэм. Абы щызэ-
хуахьэсащ джэд 25, тхъуцIынэу кгр. 6, лыуэ 
кгр. 100, бжьын, бжьыныху, пхъэщхьэмыщхьэ 
куэдхэри къыхахащ. ФIыдыдэу щекIуэкIащ 
саугъэтхэр зэхуэхьэсыныр е 11-нэ бригадэм 
(бригадирыр Соблиров Яцущ).

Чернэ Речкэ къуажэм саугъэту зэхуахьэ-
сащ джэди 100, лыуэ кгр. 30, тхъуцIынэу кгр. 

8, пхъэщхьэмыщхьэу кгр. 20, бжьыну кгр. 20, 
абыхэм къинэмыщIауэ нэгъуэщIхэри.

Саугъэтхэр зэхуэхьэсыным фIыуэ хэ лэ-
жьыхьахэщ Кенжэ, Чернэ Речкэ, Чегем 1-нэ 
къуажэхэм я еджакIуэ цIыкIухэр.

Нальчикскэ районым и кIуэцIкIэ зауэлIхэм 
папщIэкIэ зэхуэхьэса щыхъуащ саугъэту:  
 тхъуцIынэу кгр. 30, джэд 500, джэдыкIэу 500, 
бэлътокуу, тутынылъэу 600, IэлъэщI хуабэрэ 
Iэлъэу 150, лыуэ кгр. 500, сабын лъапIэ, 
жьакIэ упс жан, дыху, бжьын, пхъэ щхьэ-
мыщхьэ, нэгъуэщI куэдхэри зэхуахьэсахэщ.

Саугъэтхэр зэхуэхьэсыныр иджыри йо-
кIуэкI. 

1944 гъэ, февралым и 13.

Родинэм и хъумакIуэ
хахуэхэм хуагъэхь саугъэтхэр

Краснэ Армэм и зауэлIхэм саугъэтыфI хэр 
хуагъэхьэзыр Терскэ районым и колхозхэт-
хэм. Орджоникидзе и цIэкIэ зэхэт колхо зым 
щызэхуахьэсащ лыуэ килограмм 50, джэд   
45, тхъуцIынэу килограмм 15, джэдыкIэу             
360, хадэхэкIыу килограмми 100, аркъэуэ 
 литр 37, тутыну пачкэ 24, пыIэу 5, Iэлъэрэ 
лъэпэд хуабэу 80, бэлътокурэ чысэу 120, 
жьакIэ зэраупс приборхэу 6.

Псори зэхэту районым и кIуэцIкIэ щызэ-
хуахьэсри ирагъэшэну хьэзыр ящIащ лыуэ 
килограмм 320, джэди 100, джэдыкIэу 700, 
дагъэу килограмм 50, кхъуейуэ килограмм 
32, аркъэуэ литри 105, джему килограмми 
152, бжьынрэ бжьыныхуу килограмм 60, 
хадэхэкIыу килограмм 356, тутыну пачкэ 48, 
сабын лъапIэу Iыхьи 120, пыIэу 10, лъэпэдрэ 
Iэлъэ хуабэу 330, чысэу 110.

*   *   *
Краснэ Армэм и 26-нэ махуэшхуэм ири-

хьэлIэу Родинэм и хъумакIуэ хахуэхэм хура-
гъэхьыну Зольскэ районым и колхозхэтхэм 
ягъэхьэзыращ лыуэ килограмм 410, джэд 
470, тхъуцIынэу килограмм 63, кхъуейуэ ки-
лограмми 120, фоууэ килограмм 69, мы Iэ-
рысэу килограмм 347, хадэхэкIхэу килограмм 
1.380, бжьыну килограмм 298, аркъэуэ литр 
38, тутыну килограмм 15, Iэлъэрэ лъэпэду 
340.

Саугъэтхэр зэхуэхьэсынымкIэ фIыуэ лэ-
жьахэщ Кировым и цIэкIэ зэхэт, «Больше-
вик» колхозхэр.

*   *   * 
Баксанскэ районым и колхозхэтхэм ерыс-

къыфIрэ хьэпшыпыфIхэу куэд ягъэхьэзыращ 
Родинэм и хъумакIуэ псэемыблэжхэм сау-
гъэту хурагъэшэну. 

Кировым и цIэкIэ зэхэт колхозым игъэ-
хьэзыращ джэд 65, бабыщи 4, зы мэл, джэ-
дыкIэу 400, мыIэрысэу килограмми 10, ха-
дэхэкIыу килограмми 100, щIакIуэ, бащлъы-
къыу 8, пыIэу 10, Iэлъэрэ лъэпэд хуабэу 110, 
бэлътокурэ чысэу 140, сабын лъапIэу Iыхьи 
10, жьакIэупс приборхэу 5, «Индустриали-
зацэ» колхозым щызэхуахьэсащ - джэд 75, 
джэдыкIэу 280, кхъуейуэ килограмм 15, тхъу-
цIынэу килограмми 6, фоууэ килограмми 8, 
мыIэрысэу килограмм 60, хадэхэкIыу ки-
лограмми 120, щIакIуи 2, Iэлъэрэ лъэпэд 
 хуабэу 130, абыхэм къищнэмыщIауэ нэ-
гъуэщIхэри.

Псори зэхэту районым щызэхуахьэсащ: 
джэд 500, мэли 5, тхъуцIынэу килограмм 28, 
кхъуейуэ килограмм 80, джэдыкIэу 3.000, 
 фоууэ килограмм 30, мыIэрысэу кило -                    
грамм 400, хадэхэкIыу килограмм 300, ту-
тыну килограмм 16, сабыну Iыхьэ 65, щIакIуэу 
4, бащлъыкъыу 13, пыIэу 14, Iэлъэу 280, жьа-
кIэупс приборхэу 30.

1944 гъэ. февралым и 17.

Гу зылъытапхъэ: Тхыгъэм иджырей ди 
пэжырытхэм, стилистикэм темыхуэ куэд 
хэтщ, ауэ ахэр зэдмы хъуэкIыжмэ нэхъ тэмэ-
му къэтлъытащ.

Тхыгъэхэр  газетхэм  къизыхыжар
УЭРДОКЪУЭ  Женящ.

Дзэ Плъыжьым хурагъашэ

И  псалъэм
тебгъуэтэжырт

Иджыпсту хуэдэу сощIэж

тшхынрэ щыттIэгъэнрэ ды-
мыгъуэту. А зэманым ха -
дэм кърах тIэкIухэр щIыунэ 
хуэдэу зэрагъэпэща мащэм 
иралъхьэу щытащ. Абы 
 кIэртIоф, бжьыныху сыт хуэ-
дэхэр щагъэтIылъырт, щIы-
махуэ шхыну. Апхуэдэу зауэ 
нэужьым къуажэм дэс хэм        
я кIэртIофыр зыщIатIа 
щIым, щIыIэ дыдэ къэхъури, 
щIисхьауэ щытат. Зы кIэр-
тIоф хасэнуи яшхыныуи 
 къуажэм дэмылъыжу къэ-
нат. А щIыунэ хуэдэм къы-
щIатIыкIыжа кIэртIоф щIы-
Iэрысым фэ къытрахыр 
 ягъажьэурэ дагъэшхырт. 
КIэр тIофыфэ гъэжьамрэ 
гъэш тIэкIумрэ иджыри 
къыздэсым си Iум илъщ, 
апхуэдизкIэ ар IэфIу къыт-
щыхъурт а лъэхъэнэми. 

А зэманым дгъэсыным кIи 
гугъу дыдэ дехьырт. Къуа-
жэм пэгъунэгъуу мэз дызэ-
римыIэм къыхэкIыу, пхъэ 
гъэсын къыздитхын щыIэ-
тэкъым. Тхьэмпэ къыпыщэ-
щахэр, мэкъущIэщхэр, нар-
тыху лъэдакъэхэр дгъэсу 

арат. ЩIыIэм диукIырт. 
ИтIанэ сигу къэкIыжахэм 
ящыщщ мыри: си анэр дэ-
кIамэ згъэгуфIэнщ жысIэр-
ти, илъэсибл-илъэсий ныб-
жьым ситу арагъэнт, губ-
гъуэм сыкIуэрти хьэуазэ 
къэсхьырт. Абы щыгъуэм 
хьэуазэ пыпхъуэхэр куэду 
илът колхоз губгъуэм. Ауэ, 
къызэрыпшэнрэ къызэрып-
хьынрэт щымыIэр. Нэ мы-
цэхэр ди щIыгум ирахужа 
нэужь, хуэмурэ колхоз- 
совхозхэр зэфIэувэжу щIи-
дзащ, еджапIэхэри къызэ-
Iуахыжащ. 

Ди къуажэ еджапIэм а зэ-
маным классий къыщыбух 
хъууэ арати, епщIанэ клас-
сыр къэзыухыну хуейхэр          
ди гъунэгъу къуажэм дэт 
 школым щIэтIысхьэжырти, 
илъэ ситI къэнам абы сыще-
джащ, - жеIэ Борис. 

ФIы дыдэу курыт еджа -
пIэр къэзыуха щIалэщIэм а 
гъэ дыдэм колхозым лэжьэн 
щыщIидзащ. Абы фIэгъэ-
щIэгъуэнт колхозым и «гъу-
щIышхэр», сытым дежи ме-

ханизаторхэм яхэтт, зэригъа-
щIэрт тракторхэм я лэ-
жьэкIэр зыхуэдэр. 

Ар 1961 гъэм Бахъсэн дэт 
профтехучилищэ №2-м кол-
хозым и жэрдэмкIэ еджа -
кIуэ ягъэкIуащ. Абы зы 
илъэскIэ ущеджэу арати, 
тракторист-машинист IэщIа-
гъэр иIэу къуажэм къигъэ-
зэжащ. Колхозым трактор-
хэр щызэпэубыдат а зэма-
ным, ауэ, фIы дыдэу зэ гъэ-
пэ щыжын хуейуэ зы трактор 
щыIэти, ар къратащ Ша-
лым. Игури и псэри етауэ 
 гъущIышыр ищIыжри, бжьы-
хьэсэм ирихьэлIэу хуигъэ-
хьэзыращ. 

Абыи, куэдрэ иримылэ-
жьауэ, щIалэщIэм и Iуэху 
зытетым фIыуэ щыгъуазэ 
бухгалтер нэхъыщхьэ Хьэ-
мыз Мурадин Шалым къыж-
реIэ колхоз кассир IэнатIэр 
хуит къызэрыхъуар, а IэщIа-
гъэр имыIэми, Борис хузе-
хьэну къызэрилъытэр, езы-
ри къызэрыдэIэпыкъунур. 
«Уи анэм ечэнджэщи, жэуап 
къызэтыж», - къыжриIати, 

анэм и арэзыныгъэ хэлъу 
Борис лэжьыгъэм пэроувэ. 
Хьэмызым и нэIэм щIа-
лэщIэр щIэту, зыпэригъэува 
къалэным фIыуэ хищIыкIыу 
игъэсащ. 

Апхуэдэуи, Борис и гура-
щэт агроном IэщIагъэр зри-
гъэгъуэтынуи, ари куэд 
мыщIэу къохъулIэ. 

Зи IэщIагъэр фIыуэ зы-
лъагъу щIалэр ехъулIэны-
гъэфIхэр иIэу мэлажьэ. 
Колхозым и пщIэр къеIэт, 
къуа жэдэсхэми фIыуэ къа-
лъагъу, щIым къытрих къэ-
кIы гъэхэр нэхъыбэ зэ ри-
щIыным яужь итщ. Ахэр 
 къалъытэурэ, Шалым 
щIыхь тхылъхэр, ахъшэ 
 саугъэтхэр куэдрэ къра-
тащ. 1981 гъэм нэхъ лъапIэ 
дыдэу щыIэ «За трудовую 
доблесть» медалыр къы-
хуагъэфэщащ. Ап хуэдэу 
лэжьыгъэми жыла гъуэ 
Iуэху хэми жыджэру хэтурэ, 
и ныбжьыр пенсэм нэсри 
тIысыжащ. 

Борис лэжьыгъэм ехъу-
лIэныгъэу щиIам и фIыщIэ 
хэлъщ илъэс щэ ныкъуэм 
щIигъукIэ зыдэпсэуа и 
 щхьэгъусэ Зое (Хьэмызхэ 
яп хъущ, 2017 гъэм дунейм 
ехыжащ). ЗэщхьэгъуситIым 
бынибл зэдапIащ, зыхуей 
 хуагъэзащ, ирагъэджащ.

НэхъыжьыфIым дохъуэхъу 
и сабийхэм я гуфIэгъуэ 
 илъагъуу, я жьантIэм куэдрэ 
дэсыну. 

Тхыгъэри сурэтри 
КЪАНКЪУЛ  Зазий  ейщ.

щакъым и лэжьэгъуу щытахэми и гъэсэн-
хэми профессор гуащIафIэр. Абы и щы-
хьэтщ гу-лъынтхуэ хирургиемкIэ медицинэ 
щIэныгъэхэмкIэ доктор япэ дыдэу ди рес-
публикэм щыхъуа Гъащтэм и фэеплъу щIэ-
ныгъэ-практикэ конференцхэр илъэс зэ-
хуэмыдэхэм зэрырагъэкIуэкIар.

Сымаджэхэми езым и бгъэдыхьэкIэ щхьэ-
хуэ къахуигъуэтыжырт а цIыху телъыджэм. 
Псом япэрауэ, узым зэщIиубыда цIыхум 
фIэщхъуныгъэ иритыжырт, сытым дежи 
 нэхъыфIым хуэплъэу, гъащIэр фIыуэ ялъа-
гъуу зэрыщытыным къыхуриджэрт.

Медицинэр IэщIагъэу къыхихами, нэ-
гъуэщI унэтIыныгъэ куэдми Гъащтэ Абдул 
хъарзынэу хищIыкIырт. Ар фIы дыдэу щы-
гъуазэт математикэм, тхыдэм, литера-
турэм. Сыт хуэдэ Iуэху утепсэлъыхьми, 
 уэршэрэгъу гъэщIэгъуэн къыпхуэхъуфы -
нут. ИкъукIэ гурыхуэт. Абы гукIэ ищIэрт 
Пушкин Александр, Лермонтов Михаил, Не-
красов Николай, Есенин Сергей, Щоджэн-
цIыкIу Алий, КIыщокъуэ Алим сымэ, нэ-
гъуэщI куэдми я усэхэр, я тхыгъэхэм щыщ 
пычыгъуэхэр.

Гъащтэ Абдул и ныбжьэгъухэм ягу къи-
нащ гушыIэ дахэ зыхэлъ, хъыбар жыIэжын-
кIэ зихуэдэ щымыIэ цIыху нэжэгужэу. «Ар 
сытым дежи и псалъэм тебгъуэтэжырт. И 
ныбжьэгъухэм къызэрытхущытыр щIэны-
гъэлIым хуэдэутэкъым, атIэ цIыху къызэ-
рыгуэкIыут. Iуэху гуэркIэ абы убгъэдыхьауэ 
зэи укъигъэщIэхъунутэкъым, уи гузэвэгъуэ-
ми уи гуфIэгъуэми къыпкъуэувэу апхуэдэт. 
ЖыпIэнурамэ, цIыхугъэшхуэ хэлът», - жаIэ 
абыхэм.

И унагъуэм, благъэ-Iыхьлыхэм я дежкIэ 
ар жьауэшхуэт. «Сыт хуэдэ гугъуехь къыт-
лъыкъуэмыкIами, абы хэкIыпIэ гуэр къы-
зыхуимыгъуэтыф щыIэтэкъым. Дэтхэнэми 
гуапэу, гущIэгъулыуэ хущытт», - апхуэдэущ 
ягу къызэринар адыгэлI щыпкъэр.

Унагъуэ дахи иIэт Абдул. И щхьэгъусэ 
Александрэрэ абырэ зы щIалэрэ зы хъы-
джэбзрэ зэдапIащ. Я къуэ Аслъэн адэм и 
лъагъуэм ирикIуэжащ, и IэщIагъэкIэ доху-
тырщ, япхъу Аурикэ УФ-м СтатистикэмкIэ и 
къэрал комитетым Къэбэрдей-Балъкъэрым 
щиIэ къудамэм и унафэщIщ.

Iыхьлыхэм, благъэхэм, ныбжьэгъухэм, 
ири гъэджахэм, къыдэлэжьахэм зыхалъхьэ 
щымыIэу фIыуэ ялъэгъуа цIыхур, шэч 
хэмылъу, гуимыхужщ.

ЩХЬЭЩЭМЫЩI  Изэ.

Урысей Федерацэм и хьэрычэт IэнатIэ мащIэмрэ 
курытымрэ (МСП) щылажьэхэр цIыху мелуан 30-м но-
благъэ. Языныкъуэ щIыналъэхэм я цIыхухэр лэжьы-
гъэкIэ нэхъыбэу къызэзыгъэпэщыр ахэрщ. 

АПХУЭДЭУ щыхъукIи, иужьрей илъэсихым къриубыдэу, 
лъэпкъ пэхуэщIэхэр ягъэзэщIэн зэрыщIадзэрэ, хьэрычэт 
 IэнатIэ мащIэмрэ курытымрэ я бжыгъэм мин 550-м нэбла-
гъэ къахэхъуащ. «Урысейм и щIэгъэкъуэн» зэгухьэныгъэм 
илъэс къэс иригъэкIуэкI зэIущIэм ар щыжиIащ УФ-м эко-
номикэ зыужьыныгъэмкIэ и министр Решетников Максим. 

А IэнатIэхэр дэIыгъыным ехьэлIа лъэпкъ пэхуэщIэр 
зэрырагъажьэрэ яхузэфIэкIахэм щытепсэлъыхьым ми-
нистрым къыхигъэщащ МСП-м и ехъулIэныгъэхэм ящыщу 
хэхъуэу псори зэхэту сом триллиони 140,5-м нэблагъэ 
къызэрилэжьар (лъэпкъ пэхуэщIэр ирагъэжьэн ипэкIэ щы Iа 
бжыгъэхэм нэхърэ процент 75-кIэ нэхъыбэщ ар). 

Апхуэдэуи Решетниковым жиIащ бизнесым зыщIэгъэ-
къуэнымкIэ зыуэ щыт системэ зэрызэтраухуар, хьэрычэт 
 IэнатIэ мащIэмрэ курытымрэ щылажьэ IуэхущIапIэхэр, тех-
нологиерэ информатизацэрэ я лъэныкъуэкIэ ахэр къы-
зэрызэгъэпэщар зэхэгъэкIауэ, дэIэпыкъуныгъэу зыхуэны-
къуэхэм я куэдагъми тещIыхьауэ.

«Лъэпкъ пэхуэщIэм щызэхуэхьэсащ хьэрычэт IэнатIэ 
 мащIэмрэ курытымрэ мылъку и лъэныкъуэкIэ сыт хуэдэ 
щIыкIэкIэ защIэбгъакъуэ хъунуми, абыхэм я инагъыр, я 
зэфIэкIыр, зыужьыкIэр, зыпэрыт лэжьыгъэр къэлъытауэ. 
Абы хохьэ грантхэр, микрозаймхэр, зэрыхудачых Iэмалхэр 
зиIэ кредитхэр, лизингхэр, кредитхэм пэкIуэ субсидиехэр, 
нэгъуэщI къэрал дэIэпыкъуныгъэхэри. 

Псори къэбгъэлъагъуэмэ, хьэрычэтыщIэу мелуан 0,5-м 
нэблагъэм финанс дэIэпыкъуныгъэм хыхьэу сом триллио -
ни 8-м нэблагъэ иратащ», - къыхигъэщащ Решетников Мак-
сим. 

Хьэрычэт IэнатIэ мащIэмрэ курытымрэ дэIыгъынымкIэ 
щыIэ программэр 2025 гъэм мэлажьэ «Зэхьэзэхуэр зи лъаб-
жьэ экономикэ лъэщ» лъэпкъ пэхуэщIэм ипкъ иткIэ. 

ХЬЭЩЫКЪУЕЙ  Олег. 

Зэхьэзэхуэр зи лъабжьэ

КъыщIагъэщащ

Дзыхь нэхъыбэ 
зыхуащIхэр

«Жылагъуэ еплъыкIэ» 
фондым къызэритамкIэ, 
Уры сей Федерацэм и Пре-
зидент Путин Владимир 
дзыхь ирагъэз Урысейм 
щып сэухэм я процент 80-м. 

КЪЭХУТЭНЫГЪЭХЭМ къы-
зэ ра гъэлъэгъуамкIэ, языны-
къуэхэм къалъытэ урысей 
лIыщхьэм къэралым къылъы-
къуэкI гугъуехьхэр ехъулIэ-
ныгъэкIэ зэфIихыу икIи адэ -
кIи и къулыкъум хъарзынэу 
ехъулIэу зэрыпэрытынум шэч 
къытрахьэркъым. НэгъуэщI зы 
гупым къыхагъэщащ мы зэ-
маным абы и пIэ иувэфын, 
къэрал политикэр абы хуэдэу 
лъэщу зезыгъэкIуэфын щы-
мыIэу къызэралъытэр. Уры-
сейм и цIыхухэм я процент           
75-м къыхагъэщ УФ-м и Пре-
зидентым цIыхухэм я псэукIэр 
егъэфIэкIуэным хуэунэтIауэ 
лэжьыгъэшхуэ зэрыригъэ кIуэ-
кIыр икIи а Iуэхум хъарзынэу 
зэрехъулIэр.

Урысей Федерацэм и Пра-
вительствэм и лэжьыгъэм арэ-
зы къищIхэр процент 53-рэ 

 мэхъу, премьер-министр 
Мишустин Михаил дзыхь 
 хуащI къэралым и цIыхухэм 
я процент 57-м. Партхэм я 
гугъу пщIымэ, нэхъыбэу 
къыхагъэщыр «Урысей зэ-
къуэтырщ», жылагъуэм и 
процент 54-м абы иригъэ-
кIуэкI Iуэхухэм дагъуэ хуа-
щIыркъым.

Бзэхэр мэкIуэдыж

Адрей къэралхэм елъы-
тауэ, Урысейм бзэхэр нэхъ 
псынщIэу щыхокIуэдэж. 
ЩIэныгъэхэмкIэ урысей 
академием БзэщIэны-
гъэмкIэ и институтым и 
щIэныгъэ лэжьакIуэ нэ-
хъыжь Коряков Юрий 
къызэригъэлъагъуэмкIэ, 
ду нейм щызекIуэ бзэхэм я 
процент 1,5-р ди къэралым 
къыщагъэсэбэп. Абы щы-
гъуэми 21-нэ лIэщIыгъуэм 
дунейм текIуэдыкIыжа бзэ-
хэм я проценти 7-р щы-
хэкIуэдэжар Урысейрщ.

«20-нэ лIэщIыгъуэм ди 
къэралым щызекIуэ бзэхэм 
я проценти 3,5-р къамы-
гъэсэбэпыж хъуамэ, иджы-
рей лъэхъэнэм бзэ щымы-
Iэжхэм хуэдитIкIэ къахэ-
хъуащ. Къапщтэмэ, дуней 
псом елъытауэ ди къэра -
лым а Iуэхум, ди жагъуэ 
зэрыхъунщи, нэхъ псынщIэу 

«зыщеужь»», - жиIащ щIэны-
гъэлIым.

Мы зэманым Урысейм бзи 
155-рэ щызокIуэ, абыхэм 
ящы щу 25-м республикэ 19-м 
къэрал мыхьэнэ щаIэщ.

Тыкуэнхэм я хьэпшып гъэ-
лъэгъуапIэхэм къытратхэхэр, 
IуэхущIапIэхэм я фIэщыгъэ-
хэр урысыбзэкIэ фIэкIа къа-
мыгъэлъэгъуэну къыхалъхьа 
унафэм и проектыр Урысей 
Федерацэм и Къэрал Думэм 
япэ еджэгъуэм къыщащтащ 
мазаем и 11-м. Депутатхэм я 
мурадщ «coffet», «fresh», 
«sale», «shop», «open» хамэ 
къэ ралыбзэхэр гъэлъэгъуа-
пIэхэм къыщрамыгъэгъэ сэ-
бэпыну. 

Мазаем и 20,
махуэку

ЦIыхухэр зэхуэгъэдэным и 
дунейпсо махуэщ

1975 гъэм Хьэуам зыщы-
хъумэжынымкIэ дзэхэм я ма-
хуэр ягъэуващ.

1940 гъэм Налшык къалэм 
IэфIыкIэ щащI фабрикэ 
къыщызэIуахащ.

1897 гъэм къалъхуащ ады-
гей тхакIуэ Теувэж Хьэбиб.

1935 гъэм къалъхуащ меди-
цинэ щIэныгъэхэмкIэ доктор, 
КъБКъУ-м и профессору 
щыта Гъащтэ Абдул.

1942 гъэм къалъхуащ ком-
позитор, УФ-м гъуазджэхэм-

кIэ щIыхь зиIэ и лэжьакIуэ, 
КъБР-м и цIыхубэ артист, 
Къэбэрдей-Балъкъэрым и 
Къэрал саугъэтым и лауреат, 
жылагъуэ лэжьакIуэ ХьэIупэ 
ДжэбрэIил.

1951 гъэм къалъхуащ гене-
рал-лейтенант, экономикэ 
щIэ ныгъэхэмкIэ кандидат, 
Москва и Адыгэ Хасэм и тхьэ-
мадэ, «Адыгейм и щIыхь» 
 медалыр зрата Дзыбэ Мусэ.

1952 гъэм къалъхуащ Адыгэ 
Республикэм, КъБР-м щIыхь 
зиIэ я артисткэ БжэIумых Ба-
рисэт.

1979 гъэм къалъхуащ «Iуащ-
хьэмахуэ» журналым жэуап 
зыхь и секретарь, «Адыгэ пса-
лъэ» газетым и къудамэм и 
унафэщI Истэпан Залинэ.

Дунейм и щытыкIэнур
«pogoda.yandex.ru» сайтым 

зэритымкIэ, республикэм уэс 
къыщесынущ. ЩIыIэр ма-
хуэм градуси 7, жэщым гра-
дуси 10 - 8 щыхъунущ.

Мазаем и 21,
мэрем

Анэдэлъхубзэм и дунейпсо 
махуэщ

Экскурсиер езыгъэкIуэ-
кIым и дунейпсо махуэщ

1819 гъэм Санкт-Петербург 
къэрал университетыр къы-
зэIуахащ.

1920 гъэм Урысейр элект-
рификацэ щIынымкIэ и 
къэрал комиссэр (ГОЭЛРО) 
къызэрагъэпэщащ.

1922 гъэм къалъхуащ шап-
сыгъ тхакIуэ цIэрыIуэ Лох-
вицкий Михаил (Аджыкъу-
Джэрий).

1932 гъэм къалъхуащ био-
логие щIэныгъэхэмкIэ док-
тор, УФ-м, КъБР-м щIэныгъэ-
хэмкIэ щIыхь зиIэ я лэжьакIуэ, 
Урысей академием и член-
корреспонденту щыта Тем-
бот Аслъэнбий.

1949 гъэм къалъхуащ къэ-
факIуэ, КъБР-м щIыхь зиIэ и 
артист Нэгъуд Борис.

Дунейм и щытыкIэнур
«pogoda.yandex.ru» сайтым 

зэритымкIэ, республикэм уэс 
къыщесынущ. ЩIыIэр ма-
хуэм градуси 9 - 8, жэщым 
градус 13 - 10 щыхъунущ.



ГъэщIэгъуэнщ

ГукъэкIыж

«Махуэкум» и къыдэкIыгъуэр зыгъэхьэзырар
ШАЛ  Мухьэмэдщ.

Хьэршым 
щызэраха сэлам

Хэт  Лермонтовыр  зыукIар?

ЛIы бланэ
щыпкъэт

«Адыгэ псалъэ» газетым 
и редакцэм щIэх-щIэхыу-
рэ къыщIохьэ Къэбэр -
дей-Балъкъэрми Урысей 
Федерацэми гырэ къэIэ-
тынымкIэ щылъэрызе-
хьэу илъэс куэдкIэ къе-
кIуэкIа, спортым «лъэпкъ 
лIэужьыгъуэхэмкIэ» и 
мастер Гъуэтыж БетIал. 

- Ар хуейт фIыкIэ зи цIэ 
 къитIуэну зыхуэфащэ, 
1987 гъэм дунейм ехыжа, 
ныбжьэ гъуфIу диIа, 1976 
гъэм РСФСР-м спортым-
кIэ и мастер цIэ лъапIэм 
зы хуагъэфэща Жамбей 
Му зэриф Iэсхьэд и къуэм 
дытетхыхьыну. 

- Музэрифрэ уэрэ дауэ 
фызэрихьэлIат, БетIал?

- Республикэм и адрей 
щIыпIэхэми хуэдэу, Бахъ-
сэн къали щыдиIэт «ДСО 
Урожай» спорт зэгухьэны-
гъэ. Зэхьэзэхуэхэр щекIуэ-
кIыну пIалъэм щыгъуазэ 
дыхуэзыщIри а IэнатIэрат. 
СхужыIэнущ Къэбэрдей-
Балъкъэрым а лъэхъэнэм 
гырэ къэIэтынымкIэ ще-
кIуэкIа зэпеуэхэм Бахъсэн 
районым щыщхэм япэ 
увыпIэхэр зэпымыууэ къы-
щытхьауэ. Ауэрэ, Кавказ 
Ищхъэрэм щызэхашэ зэ-
хьэзэхуэхэми дагъакIуэу 
яублэри, абыхэми бжьыпэр 
мызэ-мытIэу къыщытхьат. 
1970 - 1972 гъэхэм зи гугъу 
сщIы зэпеуэхэм я нэхъ гуа-
щIэгъуэт. Сэри 1970 гъэм 
армэм сыкъикIыжа иужь, 
спортым нэхъри сыдихьэ-
хат. Жамбей Музэрифи а 
лъэхъэнэращ къыщы с-
цIыхуар. Езы Музэриф си 
япэжкIэ спортым хыхьауэ 
щытащ. 1960 гъэхэм къы-
щыщIэдзауэ гырэ къэIэты-
нымкIэ зыри къытемыкIуэу 
къызэрекIуэкIами сыщы-
гъуазэщ. Кавказ Ищхъэ -
рэм хыхьэ хэгъэгухэм щра-
гъэкIуэкIа зэхьэзэхуэхэм я 
зым Къэбэрдей-Балъкъэ-
рым япэ увыпIэр къыщи-
хьауэ щытащ. 

- Абы теухуауэ уигу нэхъ 
къинахэм ящыщу сытым 
утепсэлъыхьынт?

- Къыхэзгъэщыну сы-
хуейщ мыпхуэдэу. Ди зэ-
хуэсыгъуэ къэси, щIалэхэр 
абы елъэIурт: «Му зэ риф, уи 
IэблитIыр укъуэдийт!». 
АфIэ кIа хэмылъу къэтэ-
джынти, лъэныкъуэ зыры-
зымкIэ ишия и Iи тIымкIэ           
пут тIурытIыр иIыгъыу къэу-
вынт. 

- Ар дапхуэдизкIэт пIы-
гъын зэрыхуейр?

- Зы пIэ зэрибубыдэфар 
бгъэнэрылъагъун хуэдэу, 
секунди 3 - 4-кIэ. Къэувы-
Iэрт, иIыгъырти, иридзы-
хыжырт. Гугъут, зыми хуэ-
щIыртэкъым ар. Бахъсэн 
дэт ЩэнхабзэмкIэ унэм ды-
кIуащ зэгуэрым. И кIуэ цIым 
цирк къыщагъэлъагъуэрт. 
Шэджэм щыщ си гугъэжщ 
ар, Хьэшырхэ я щIалэ нэ-
кIуат, цирк Iуэхухэм хуэ-
Iэзэу. Билет къэтщэхури 
дыщIыхьащ. Музэрифрэ 
дэрэ дызэбгъурыст. Дыз-
деплъым, циркачым гъущI 
Iунэхэр IэдакъэкIэ хеукIэ, 
цепхэр зэпеуд, нэгъуэщI 
«телъыджэхэри» дегъэ-
лъагъу, ауэ гырэр зэрыIы-
гъыпхъэу худэIэтейртэ-
къым, «крест» жыхуаIэр 
хуэщIыртэкъым. Му зэриф 
абы къигъэгубжьат, «сыт 
щIыхузэтемыIыгъэр?» жи-
Iэу. Ныбжьэгъум зыкъыт-
риIэтыкIыу хуежьати, сэ 

хуэздатэкъым, «увыIэт, ар 
абы и щIакхъуэщ!» жес Iэри.

- НэгъуэщI сыт уигу 
 къинэжа, БетIал, а щIалэм 
теухуауэ? 

- Республикэм дилъэ-
тыкIащ Ахъы Хьэсэн (гырэ 
къэIэтынымкIи штангэмкIи 
спортым и мастерщ), Жам-
бей Музэриф, сэ, Липецк е 
Тамбов, сщIэжыркъым, ды-
кIуэу. Урысейм гырэ къэIэ-
тынымкIэ зэпеуэ щекIуэ-
кIыну арат. Кхъухьлъатэ 
дызэрысыр «Як-40» жы-
хуаIэрати, тхьэкIумэ Iупсыр 
Iуичыным хуэдизу ма-
къышхуэ ищIырт. Мо тIур 
зэдэуэршэрырт, къызэ ры-
радзэ щымыIэу. Сэ пщIэн-
тIэпсыр къызэжэхырт, къа-
руи-псэруи къысхимынэ-
жауэ. АрщхьэкIэ сукIытэр-
ти, закъезгъащIэртэкъым. 
Сытми, дынэсщ абыи, ди 
хьэпшыпхэр зэрыдгъэ тIы-
лъу, Ахъым зыкъызэкъуих-
ри, «дышхэну хьэмэрэ зэ-
пеуэр щекIуэкIыну пэшым 
дыIуплъэну?» жиIащ. «Уэ-
лэхьи, япэщIыкIэ дыплъэн-
щи, итIанэ хуиту дыш-
хэнмэ!» пидзыжат Музэ-
риф. 

СпортымкIэ уардэунэр 
тпэ жыжьэтэкъыми, де кIуэ-
кIащ. Си щхьэр къэсщтэн-
щи, кхъухьлъатэу дызэры-
сам сызэрызэхиукIам къы-
хэкIыу, си лъакъуэхэр щIэ-
щIэу сезэшат. 

Дынэсщ, бжэр Iутхри, 
деу вэкIащ. Тщыгъыр къы-
зэрыгуэкIт, модрейхэр 
спор тым хуэщIахэмкIэ зэ-
щы хуэпыкIат. Дызрихьэ-
лIахэр ямылейуэ Iэпкъ-
лъэпкъ пIащэ зиIэхэт, иу-
жьым къызэрыджаIэжам-
кIэ, чемпион защIэт - хэти 
олимп джэгукIэхэм къы-
щыхэжаныкIауэ, мыдрей-
хэри Европэм, дуней псом 
щытекIуауэ. Иужьым зэ-
рызэхэтхыжамкIэ, а гупыр 
штангэм хуэIэзэти, «гырэ 
къэIэтынымкIи дащыте-
кIуэнкъэ?» жаIэу, къызэ-
рыхьауэ арат. 

Арати, зы пIащэжь гуэ-
рым, и Iэблэ кIащIэхэр 
 игъэджэгурэ ней-нейуэ ди 
дежкIэ зыкъигъэзати («мы-
хэри дэнэ къыздикIар?» 
къытхужиIэ къыщIэкIынт), 
си гум къызэридзэри, 
 Жамбейм зыхуэзгъэзащ: 
«КхъыIэ, Музэриф, ихьи, и 
нэ вагъуэр егъэлъагъуж  
мы къытхущIэплъым!». Ар 
зэхэзыха Ахъыр Жамбейм, 
утыкумкIэ хущIэрыIэ щIы-
кIэу еIунщIащ, мыдэ адыгэ 
джэгум зэрыдадзым хуэ-
дэу. 

Сытми, ихьэщ абыи, и Iи-
тIымкIэ пут тIурытI зи хьэ-
лъагъ гырэхэр къищтэщ, 
дридзейри, хуэмыбзэу 
 кърихьэхыжу щIидзащ. Аб-
дежым щэху хъуащ пэ-
шышхуэм щIэтаи щIэсаи. 
Псори къоплъ ди гъусэм. 
Арати, къызэрырихьэхыж и 
Iэблэхэр и бгъуитIымкIэ 
 щиукъуэдийри, захуабзэ 

щищIащ. КуэдыIуэрэ зэ ри-
Iыгъым срогузавэ, е Iэпо-
ху, е нэгъуэщI щIэщхъу 
 къыщощI, жызоIэри. Зы-
гуэр жесIэнуи сигу къокI. 
Езым иIыгъщи-иIыгъщ, 
ири дзыхыркъым, Iэу! Сэри, 
сыгузэвэщащи, си щIы -
бым псыр йожэх! Секунд  
30-кIэ иIыгъа хъунщ. 

АрщхьэкIэ, иридзыхын 
дэнэ къэна, Жамбейм а 
иIыгъахэр зэрырихьэхам 
хуэдабзэу, хуэмыбзэу иIэ-
тыжащ! ИIэтыжщ, къри-
хьэхыжри игъэувыжащ. 
Къэ тIысыжащи, «еуэ, иджы 
уи зэфIэкIри (штангэр 
 лъакъуэ лъэныкъуэкIэ 
къэс Iэту зэрыщытар) къэ-
гъэлъагъуэ!» жеIэри, зы-
къысхуегъазэ.

«Дапщэ пылъыр?» се-
упщIащ Ахъы Хьэсэн, си 
 гъусэу нихьати. «Килогра-
мм 75-рэ», - къызитыжащ 
жэуап. 

ЩIэтри щIэсри къызоплъ, 
«Сыту пIэрэ мыбы кило-
грамм 75-кIэ ищIэнур?» 
жы хуаIэу. Штангэр IитIым-
кIэ сIэтщ, къыщес хьэ хы-
жым си пщэм дэслъхьэри, 
лъакъуэ лъэныкъуэр за-
хуабзэу щIэсшиикIащ, а 
псом къа дэкIуэуи, мыдрей 
лъа къуэмкIэ хьэмбыIуу щэ 
 сетIысэхри, сыкъэтэджы-
жащ. 

Асыхьэтым сыкъаувы-
хьащ, «Дэнэ укъыздикIар, 
сыт иджыри къэс ущIэд-
мыцIыхур?» жаIэу. «Пщэ-
дей зэхьэзэхуэм дыщы зэ-
хуэзэнщ!» жытIэри, щыри 
дыкъыщIэкIыжащ, нэ-
гъуэщI жэуап едмыту.

Ахэр щIыжысIэжыр 
 Жамбей Музэриф и цIэр 
къыхэзгъэщын щхьэкIэщ. 
Мис апхуэдэхэр дэслъэ-
гъуащ абы. 

- Музэриф и хьэл-щэну 
щытахэми укъытхутеп сэ-
лъыхьыркъэ, БетIал?

- Мы щIалэм нэхърэ нэхъ 
зэтет, нэхъ къабзэ, пщIэ-
нэмыс зыхэлъ, захуагъэм и 
телъхьэ, хьэл дахэ зиIа 
къытхэтакъым. И пIэ 
къипш ми, уи гугъу къи-
щIынутэкъым. Бахъсэн 
щыIэ СУ-14-м щылэжьащ, 
самосвалыжь ису. Езыр 
щхьэемыгугъут, гу пцIанэт, 
бзаджагъэ жыхуэпIэр 
ищIэртэкъым.

- И кIуэдыкIэ хъуар сыту 
пIэрэ?

- 1983 гъэ лъандэрэ спор-
тым дыхэтыжтэкъым. Сэ ри 
IуэхущIапIэ гуэр сыIуту, 
модрейри нэгъуэщI Iэна - 
тIэ щылажьэу, зэпэIэщIэ 
ды хъуауэ дыкъекIуэкIащ. 
Ауэрэ, зэгуэр и къуэш нэ-
хъыщIэм сыхуэзауэ, сы-
щIэупщIат: «Сыт хуэдэ Му-
зэриф?». «Сымаджэщым 
щIэлъу, операцэ ящIри 
 къелакъым!» - жиIэри, 
къы зэщхьэкIуат. Ар хуаб-
жьу си жагъуэ хъуауэ щы-
тащ…

Епсэлъар
КЪУМАХУЭ  Аслъэнщ.

Америкэм и Штат Зэгуэтхэм я президенту Трамп До-
нальд хахыжа иужь аргуэру гугъапIэхэр къыкъуэкIащ 
США-мрэ Урысеймрэ я зэхущытыкIэхэм захъуэжыным-
кIэ, ахэр мы зэманым зэрызэщыIеям къикIынымкIэ. 
Пэжщ, абы и Iэтащхьэ хъуар цIэрыIуэщ и Iуэху еп-
лъыкIэхэр щIэх-щIэхыурэ зэрихъуэжымкIэ, жиIам щы-
трамыгъуэтэж къызэригъэхъумкIэ, ауэ ди къэралитIым 
я зэхущытыкIэхэри зэIыхьа зэпыту щIекIуэкIыни щы-
Iэкъым. КъэралитIыр егугъумэ, мы Iуэхур и пIэ ира-
гъэкIыфынущ. Абы щыхьэт тохъуэ тыдэр.

«ТКIИЯГЪЫР къэгъэщэбэн» - а псалъэхэр блэкIа лIэ-
щIыгъуэм и 70 гъэхэм куэдрэ къагъэсэбэпу щытащ по-
литикхэмрэ журналистхэмрэ я мызакъуэу, цIыху къызэ-
рыгуэкIхэми. Иджы, мис, тхыдэм къигъэзэж хуэдэщ. Псом 
хуэмыдэу Путин Владимиррэ Трамп Дональдрэ зэхуэзэ ну 
щызэгурыIуа мы зэманым апхуэдэ гугъэ уегъэщI.

Дауэт атIэ нэхъапэм Iуэхухэр зэрекIуэкIар?
Зи гугъу тщIы лъэхъэнэм Совет Союзымрэ США-мрэ 

 къарукIэ зэхуэдэ хъуат. Кариб къаугъэм къигъэлъэгъуат, 
лъэныкъуитIыр зэпэщIэувэмэ, дунейр къутэжынкIэ шына-
гъуэ къызэрыкъуэкIар. Абы зыри хуейтэкъым. 1969 гъэм 
Финляндием и къалащхьэ Хельсинки щыщIидзащ Стра-
тегие Iэщэхэр гъэмэщIэным (ОСВ) теухуа зэпсэлъэ-
ныгъэхэм. 1972 гъэм и накъыгъэм СССР-м къэкIуа аме-
рикан президент Никсон Ричардрэ СССР-м и унафэщI 
Брежнев Леонидрэ Москва Iэ щытрадзащ ОСВ-1 зэ-
гурыIуэныгъэм.

Апхуэдэхэм деж зэрыхъу хабзэщи, абыхэм зэраухылIащ 
IэнатIэ зэмылIэужьыгъуэхэм щызэдэлэжьэну. Абыхэм 
ящыщщ мамыр мурадхэмкIэ хьэршыр къэхутэным икIи 
къэгъэсэбэпын и лъэныкъуэкIи зэдэлэжьэным теухуауэ 
зэращIылIа зэгурыIуэныгъэри. Абы гъэщIэгъуэни хэлъ-
тэкъым: а зэманым США-мрэ СССР-мрэ хьэршми ткIийуэ 
щызэпэщIэтт, дэтхэнэми ефIэкIыныгъэ щызригъэгъуэты -
ну хущIэкъуу. Зыкъомрэ ди къэралыр япэ итат: япэу цIыху 
хьэршым игъакIуэт, Леонов Алексейт кхъухьым икIыу япэу 
космос зэIухам хыхьар. Ауэ 1969 гъэм американхэр Ма зэм 
щитIысыкIа иужь къахь ехъулIэныгъэхэмкIэ зэлъэщIы-
хьэжат. ИкIи илъэсищ дэкIа иужь зэгурыIуащ яутIыпща 
 совет, американ космос кхъухьхэр хьэршым щызэIуагъа-
щIэу щызэпащIэну, апхуэдэу абы и цIыхухэр зым икIыу 
 адрейм ягъэкIуэну.

Ауэ узэгурыIуэныр зыщ, абы итыр бгъэзэщIэныр нэ-
гъуэщIщ. Ар къалэн гугъу дыдэт. КъэралитIым я IэщIа-
гъэлIхэм зэфIагъэкIын хуей хъуащ кхъухьхэр абы хуэ-
гъэхьэзырыным егъэщIылIа IуэхугъуэщIэ куэд.

КъыщыщIадзащ кхъухьхэр зэпызыгъэхьэну Iэмэпсымэ 
щIыным, зым икIмэ, адрейм зэрыкIуэнур. Ар IыхьитIу щы-
тын хуейт- зыр «Союз»-м, адрейр «Аполлон»-м пылъу.

Нэхъ тынштэкъым космонавтхэмрэ астронавтхэмрэ зэ-
рыбауэ хьэуар зэгъэкIунри. Пэжщ, пэжщ: дыдейхэмрэ 
 американхэмрэ зыжьэдашэ жьыр зэтехуэртэкъым - япэхэр 
зэрыбауэр щIы щхьэфэм щызекIуэ хьэуарт, мыдрейхэм 
 къагъэсэбэпыр зэхуэхуса кислород къабзэрт. Апхуэдэ 
щытыкIэм хуэщIат кхъухьитIым ярыт Iэмэпсымэхэри. Зэ-
рагъэкIуащ.

Абдежи щыувыIэртэкъым. Совет космонавтхэм я фа-
щэхэр «Аполлон»-м и кIуэцIым ит кислородым емызэгъыу 
къыщIэкIащ: мафIэ къащIэнэнкIэ шынагъуэт, ар зэрыщы-
куэдыщэм къыхэкIыу. Ди IэщIагъэлIхэм пIалъэ кIэщI 
дыдэм абы пэщIэтыфыну полимер къагупсысащ. Абы къы-
хащIыкIа щэкIымкIэ яда щыгъынхэмкIэ яхуэпащ уэгу 
жыжьэм ягъакIуэхэр.

Сыт хуэдэ гугъуехьхэри яфIэфIу къызэранэкIырт, къа-
пэщыт Iуэхум и мыхьэнэр къагурыIуэрти. ИкIи, мис, зэма-
ныр къэсащ. 1975 гъэм накъыгъэм и 15-м «Байконур» кос-
модромым телъэтыкIащ Леонов Алексейрэ Кубасов Ва-
лерэрэ зэрыса «Союз-19» кхъухьыр. Сыхьэт 22-рэ дакъикъэ 
50-м Канаверал щIыпIэм щылъэта Стаффорд Томас, 
Бранд Вэнс, Слейтон Дональд сымэ зэрагъакIуэ «Апол-
лон»-м ардыдэр ищIащ.

КхъухьитIым зызэпащIа иужь люкхэр зэIукIри, абыхэм я 
унафэщIхэу Леоновымрэ Стаффордрэ я Iэхэр зэрыубы-
дащ. Уэгу жыжьэм щыщыIа зэманым ахэр плIэнейрэ зэ-
кIэлъыкIуащ. Зэгъусэу къэхутэныгъэ зыбжанэ ирагъэ кIуэ-
кIащ, ауэ абыхэм щIэныгъэм и дежкIэ гу зылъыптэн 
мыхьэнэ гуэри яIакъым: мыбдеж щынэхъыщхьэр зэныб-
жьэгъугъэрт!

Мы Iуэхум къигъэлъэгъуащ: хуеймэ, лъэныкъуитIыр зэ-
гурыIуэфынущ, щызэдэлэжьэну IэнатIэхэри гъунэжщ.

- ЯПЭРАУЭ, - жеIэ Бурля-
евым, - зэпэщIэувахэр здэ-
щыта щIыпIэхэр зэхуэдэ-
къым: зыр адрейм градус 
60-кIэ йолъэгэкI. Апхуэдэ 
къэхъу хабзэкъым: щIа кIуэ-
кIапэ зэдытетхэр я Iэмал-
хэмкIэ зэхуэдэн хуейщ. ЕтI у-
анэрауэ, шэр Лермонтовым 
и Iэпкълъэпкъым зэ рыхыхьа 
щIыкIэм хуэдэу хыхьэн па-
пщIэ Мартыновыр щылъу 
абы къеуэн хуеящ. Фе-
гупсыс. Пэжщ, Iуэхур ще-
кIуэкIар бгылъэ щIыпIэщ - 
Мэшыкъуэ Iуащхьэм и лъаб-
жьэрщ, ауэ, итIани, щы-

зэпэщIэува щIыпIэу да-
гъэлъэгъуар тафэщ.

Иджыри зы къемызэгъ. 
Дэфтэрхэм къагъэлъагъуэ 
шэр къызэрытехуэу Лер-
монтовыр зэшэзэпIэу лIауэ. 
Ар щыджэла щIыпIэм лъы 
лъагъуэ къэнат. Ауэ абы и 
гур занщIэу къэувыIащ - лъы 
къыщIэжынутэкъым. Лъы 
лъэужь щыщыIэкIэ, Лер-
монтовыр шэ къытехуа 
иужькIи псэуащ…

Мыбыи гу лъытэн хуейщ: а 
щIакIуэкIапэм хэтахэм а зэ-
маным щыIа хабзэм елъы-
тауэ тезыр щабащэ зэры-

тралъхьам. Пащтыхь Нико-
лай Езанэм унафэ ищIащ: 
«Майор Мартыновыр ма-
зищ кIэ гауптвахтэм игъэ-
сын, титуляр советник Ва-
сильчиковымрэ корнет Гле-
бовымрэ яхуэгъэгъун: япэм - 
и адэм иIэ фIыщIэхэм, 
етI уанэм - зыхэта зэхэуэхэм 
уIэгъэ хьэлъэ зэрыщыхъуам 
къыхэкIыу». Зэрытлъагъу-
щи, Лермонтовыр къуэн-
шауэ зы щIыпIи хэткъым.

Васильчиковым и адэр ге-
нерал-адъютант, министр-
хэм я комитетми Къэрал 
 советми я унафэщI Василь-
чиков Илларионт. А зэ-
маным Урысейм щыетIуанэ 
цIыхут. Мыбдежми щыIэщ 
гу зылъыптэн. Васильчиков-
нэ хъыщIэр Ираным къи-
кIыжри, Пятигорск кIуащ 
Лермонтовыр яукIыным 
 мазитI иIэжу. И адэм абы 
 хуетх: «Фэ зыгуэр ефщIэ а 
поручикым!»

А псоми къадэкIуэу гу ры-
Iуэгъуэкъым Мартыновым-
рэ Лермонтовымрэ щIы зэ-
фIэнам и щхьэусыгъуэ ды-
дэр. Езы майорым зэры-
жиIэжамкIэ, Верзилинхэ я 

унэм щыщIыхьам Лермон-
товым абы щхьэкIэ жиIащ: 
«Мис, къытхуэкIуащ шэр-
джэс нэсыр!». Ар ирикъуащ 
псори дыхьэшхын папщIэ: 
къамэ зыкIэрыщIа адыгэ 
фащэ зыщыгъ Мартыно -
выр ныбэкът, а фащэм зыкIи 
емыкIууу. А ауаныращ псо-
ри къызэрыкIар. Iуэхур зэ-
хэзыгъэкIахэр унэр зей Вер-
зилинэ Марие еупщIащ: «Уэ 
зэхэпха, ауан ищIурэ, Лер-
монтовым Мартыновыр и пIэ 
къызэрыришын гуэр жриIа-
уэ?» ЖоркIэ тхьэ ирагъэIуа 
иужь цIыхубзым жэуапу 
 къитыжащ апхуэдэ гуэри 
щымыIауэ. Верзилинэр, Ва-
сильчиковыр, Глебовыр зэ-
хуигъазэу щхьэ къримыгъэ-
Iуэтэжарэ Iуэхур зэре кIуэ-
кIар? Абы и пIэкIэ упщIэхэр 
хуагъэхьащ… тхыгъэкIэ. Зэ-
рыгурыIуэгъуэщи, модрей-
хэм  зэман яIащ жэуапхэр 
 зэ рыхуейуэ ягъэхьэзырыну, 
уеб лэмэ, зэрагъэкIуну.

Мыри хьэлэмэтщ. Лермон-
товыр яукIащ сыхьэт 18-рэ 

дакъикъэ 30-м. Абы и псэр 
занщIэу хэкIауэ жаIащ. 
 Ягъусахэр гъуэрыгъуэурэ 
Пя тигорск кIуащ дохутыр е 
хьэдэр зэрашэжыну гур 
 къалъыхъуэу. Ауэ, уэшхыр 
къежэхырти, зыри къахуэ-
кIуакъым. Хьэдэр щашэжар 
сыхьэт 21-р екIуэкIыущ. Абы 
щыгъуэми, зы цIыху зэры хуэ 
гум ису щIыпIэм кIуат Гле-
бовыр. Сыт хьэдэр щIимы-
шэжар? Е, офицерхэрти, 
псоми фIыуэ ящIэрэт             
адыгэ хэм хьэдэхэр шып-
лIэкIэ  зэ рахьыжыр? Пяти-
горск нэс дэлъ верстиплIыр 
апхуэдэу зыкIун щхьэ къа-
хэмы кIарэ?

Зэрытлъагъущи, упщIэхэр 
куэдщ, абыхэм я нэхъыбэри 
къыщыкъуэкIар нобэкъым. 
ЗэкIэ жы тIэнщ, Бурляев Ни-
колай и псалъэхэм яте-
пщIыхьмэ, Уры сейм и След-
ственнэ ко митетыр арэзы 
хъуащ Iуэхур щIэрыщIэу 
зэхигъэ кIыжыну. ЛIэщIи-
гъуитI дэкIами, цIыхухэм 
пэжыр ящIэн хуейщ.

Хэку зауэшхуэм и тхыдэм щыгъуа-
зэхэм гу лъатагъэнущ советыдзэм ев-
ропей щыхьэрхэр бийм къызэрыIэщIи-
гъэкIыжам и саулыкъукIэ къыдагъэкIа 
медалхэм дэтхэнэми ехьэлIауэ «...хуит 
къызэращIыжам папщIэ» псалъэхэр зэ-
рытетым. Псоми, Будапешт фIэкIа къэ-
мынэу. Мыбдежым дыкъыщоджэ: «Бу-
дапешт къызэращтам папщIэ» пса-
лъэхэм. А зэщхьэщыкIыныгъэр ауэ 
 сытми къэхъуакъым икIи абы и щхьэу-
сыгъуэм лъабжьэ иIэщ. Зи гугъу тщIы 
Iуэхур зэрекIуэкIрэ мы махуэхэм илъэс 
80 ирокъури, дэ къэтлъытащ ар дигу 
къэдгъэкIыжын хуейуэ. Нэхъ жыжьэ 
къыщыщIэддзэнщ.

ЯПЭ дунейпсо зауэм Австро-Венгрие 
империер хыхьащ Германием и лъэны-
къуэу икIи лъэщу. 1918 гъэм къыхагъэщIа 
иужь империер лъэлъэжащ икIи абы 
Венгриер (адыгэхэр «мэжэркIэ» дызэ-
джэр) абы къыхэкIыжащ лъэрымыхьу икIи 
и щIыналъэм и нэхъыбэр фIэкIуэдауэ. 
ЦIыхухэм я мыарэзыныгъэр зэщIэплъащ. 
Утыку къихьа коммунистхэм властыр 
яубыдри, Совет республикэ къызэрагъэ-
пэщащ. АрщхьэкIэ абы и пашэ Кун Белэ 
 гущIэгъуншэу зыкъигъэлъэгъуащ икIи игу 
иримыхьхэр зэтриукIащ. ЩытыкIэр къи-
гъэсэбэпри, къэралыр 1920 гъэм Iэры -
хьащ илъэс 24-кIэ ар зыIэщIэлъа адми рал 
Хорти Миклош.

ЩIэадмиралыр ямыщIэ (Венгриер тен-
джызи хыи я Iуфэхэм Iускъым) а цIыхум и 
цIэм иужькIэ ирапхащ къэралым къы-
щыщIа мыгъуагъэ псори.

Игъэува хабзэр залымыгъэм тещIыхьат. 
Псом хуэмыдэу зыхуэлъэри коммунист-
хэрт. Ауэ япэщIыкIэ фашизмэм и гуп-
сысэхэр игу ирихьакъым. 1936 гъэм Гитлер 
япэу щыхуэзам абы ар къилъытащ къэ-
вэрей гуэру. АрщхьэкIэ, зэман дэкIри, 1938 
гъэм КъухьэпIэр нацист Германием зэ-
рыгурыIуахэм яужькIэ, Гитлер и ныбжьэгъу 
пэж хъуащ зэуэ икIи и жьауэм щIэуващ: 
абы къигъэгугъат Венгрием щIыналъэ-
шхуэхэр къритыну. Дауи, и гъунэгъухэм я 
хьэкъкIэ. А гъэ дыдэм Хорти фюрерым 
 хуитхащ: «Хэт республикэхэр гуэбгъэ-
къэбзыкIмэ, Урысейр зыми имыщIысыж 
къэралу къэнэнущ, бубыдынри зыми 
щыщ къым. ИтIанэ и щIыналъэ абрагъуэр 
захуагъэ хэлъу бгуэш хъунущ.

1941 гъэм мэкъуауэгъуэм и 22-м фашист 
Германиер Совет Союзым къызэрытеуар 
Хорти и дежкIэ гуфIэгъуэу щытащ, зимы-
Iэжьэуи, мэкъуауэгъуэм и 27-м, Венгрие-
ми СССР-м зауэ кърищIылIащ. КъуэкIы -
пIэ фронтым игъэкIуащ, етIуанэ армэр я 
пашэу, дзэ гуп. ЯпэщIыкIэ нэмыцэхэм мэ-
жэрхэр къагъэсэбэпащ гъущI гъуэгухэр, 
нэхъ мыхьэнэ ин зиIэ псэуалъэхэр ира гъэ-
хъумэн, мэзхэм зыщызыгъэпщкIуа пар-
тизанхэм ирауштын папщIэ. ЖыIэн хуейщ 
ахэр егъэлеяуэ гущIэгъуншэу къызэры-
щIэ кIари. Ауэ Сталинград и деж щекIуэкIа 
зауэзэрылIым хамышэу хъуакъым. Аб- 
деж кIэмужыр къащыхуэкIуащ: Венгрием 
фIэ кIуэдащ и зауэлIхэм я Iыхьэ щанитIыр. 
Хорти къыгурыIуэжауэ къыщIэкIынт зэры-
кIэригъэсхьар: абы зауэм къыхэкIыжын 
мурадкIэ запищIэу хуежьащ Инджы лы-
зымрэ США-мрэ я тIасхъэщIэх IэнатIэ хэм. 
АрщхьэкIэ къищIэри, Гитлер ар къыжьэ-
дикъуащ: абы и къапхъэным укъикIыфы-
нутэкъым. Ауэрэ Хорти дзыхь къыхуимы-
щIыжыххэ хъуащ, ар тригъэкIащ, икIэм-
икIэжым нэмыцэIуэм иригъэшащ.

Мис апхуэдэ щытыкIэм иту советыдзэр 
1944 гъэм дыгъэгъазэм и кIэм Венгрием    
и щIыналъэм ихьащ. Генерал Малинов-
ский Родион и унафэм щIэт 2-нэ армэр 
псынщIэ дыдэу ебгъэрыкIуэу хуежьащ. 
Мыгувэу абы къэралым и Iыхьэ щанитIыр 
хуит къищIыжащ. Къапэплъэрт Будапешт. 

Сталин Иосиф унафэ ищIат ар замыгъэ-
гувэу къащтэну. Ауэ ар апхуэдэу тыншу 
къыщIэкIакъым. Малиновскэм и армэмрэ 
ар зыхыхьэ 3-нэ Украин фронтымрэ (уна-
фэщIыр Совет Союзым и Маршал Толбу-
хин Федорт) иджыри къэс нэгъуэщI зы 
щIыпIи зыщыIумыуа лъэпощхьэпо къа-
пэплъэрт.

Бийм мыбы щызэщIигъэуIуат къаруу-
шхуэ дыдэ. Вермахтыр, я лъахэр яхъумэ ну 
зи гугъэ мэжэрхэр, зэрахьа бзаджэна -
джагъэмкIэ зызымыгъэнщIа СС-м хэтхэр 
лIэн-къэнэну къапэщIэуват. ЕтIуанэ ду-
нейпсо зауэм и танк нэхъ хьэлъэу щыта 
«Тигрхэр» апхуэдизкIэ куэдти, зы кило-
метрым 60-70 хуэзэу къебгъэрыкIуэрт, 
 топхэр жэщи махуи увыIэртэкъым, 
 кхъухьлъатэхэри къадэIэпыкъурт. Езы 
 бийхэр жэщкIэ уэзыгъэлъагъу Iэмэ псы-
мэхэмкIэ зэщIэузэдати (ахэр а щIыпIэм 
 дунейм щыяпэу къыщагъэсэбэпащ), ди 
 зауэлIхэм хэщIыныгъэшхуэ къратырт. Жы-
пIэну ирикъунщ зы жэщ-махуэм дыдей -
хэм ящыщу цIыху мин-минрэ щитхурэ, 
языныкъуэхэм деж минитIым нэс зэры-
хэкIуадэр. Захъумэ къудейтэкъым, атIэ 
икIи къебгъэрыкIуэрт, фронтыр кило-
метр 30-кIэ къыщызэпратхъыжи щы Iащ, 
ауэ адэкIэ къэкIуэтэфакъым. Езы къа-
лэм и екIуэлIапIэхэр ягъэбыдат куууэ 
 датIыкIа кIэнауэмкIэ, бетон гъэжахэм хэт 
дзотхэмкIэ. Гитлер быдэу унафэ яхуищIат 
къимыкIуэтыну. Ар щыгугъырт Будапешт 
къамыщтэфыным, абдежи зауэм и екIуэ-
кIы кIэм езым и фейдэ хэлъу зи-
хъуэжыным.

ЖыIэн хуейщ езы Будапешт IыхьитIу 
 гуэшауэ Дунай псышхуэм и IуфитIым 
зэрыIусыр. Ди дзэзешэхэм я Iэзагъымрэ 
зауэлIхэм я хахуагъэмрэ я фIыгъэкIэ 1945 
гъэм щIышылэм и 20-м къащтащ къуэ-
кIыпIэ лъэныкъуэм хуэзэ Пешт - ар нэхъ 
тафэм тест. Адрей Iуфэр бгылъэт икIи 
курыт лIэщIыгъуэхэм ящIа быдапIэ лъэщ-
хэм яхъумэрт. Нэмыцэхэм лъэмыж псо ри 
зэтракъутыкIа Дунай зэпрыкIри, ди дзэ хэр 
Будэ ебгъэрыкIуащ. Зэхэуэ гуащIэхэр 
 махуипщIкIэ екIуэкIащ. Унэшхуэхэр ап-
хуэдизу зэхакъутати, я къутахуэхэм уэрам-
хэр хагъэгъуэщэжат. Дэнэ щIыпIи щыIэт 
яукIахэмрэ уIэгъэ хъуахэмрэ. Иужьрейхэм 
зыри ядэIэпыкъуртэкъым. Дыгъэр щIиу-
фат Iугъуэмрэ гъуэзымрэ. Ауэ зызыхъу-
мэхэм зы хэкIыпIи къахуэнэжатэкъым. 
Абыхэм шэхэри, ерыскъыри, псори яIэ-
щIэухат. АрщхьэкIэ затыну Гитлер хуит 
ищIыртэкъым: абы къыгурыIуэрт Буда-
пешт къащтэмэ, Берлин зэрахуэмыIы-
гъынур. Ауэ тхыдэм езым и унафэ ищIат. 
ЩIэпхъуэжын хуей хъуащ. Ауэ къэзыу-
хъуреихьахэр зэпратхъыу Австрием и 
 щIыналъэм нэсыфахэр мащIэщ.

Мыри. Хорти и зэманым Венгрием ап-
хуэдизу щахуэлъэтэкъым журтхэм, ар-
щхьэкIэ иужькIэ жыхьэнмэм ихуащ. ЦIыху 
мин 400-м щIигъу зэхуахусри нэмыцэIуэ-
хэм яшащ, вагонхэр яхурикъуртэкъыми, 
лъэсу зыкъом ирахужьащ. Ахэр къела-
къым, ауэ яукIыну хунэмысахэу цIыху мин 
70 хуэдиз совет зауэлIхэм ажалым къы-
IэщIахащ.

Хэку зауэшхуэм и гугъу щащIкIэ тхы-
дэджхэм ар лъэхъэнищу ягуэш хабзэщ: 
Сталинград и деж зауэм зыкъыщызэри-
дзэкIащ СССР-м и фейдэ хэлъу, Курск за-
уэзэрылIым иужькIэ псоми къагурыIуащ 
Ещанэ рейхыр зэрыхагъэщIэнур, Буда-
пешт къигъэлъэгъуащ абы и псэр зэ-
рыхэкIыр.

Хорти и гугъу пщIымэ, ар нэмыцэIуэм 
кърагъэкIыжащ американцхэм. Стали-
ным зэхэзехуэн ищIакъым илъэс 79-рэ зи 
ныбжь лIыжьыр. Езыр Португалием Iэп-
хъуэри, абы щылIащ икIи хуеякъым езыр 
зытеплъэ мыхъуа коммунистхэм унафэ 
щащI социалист Венгрием игъэзэжыну.

2024 гъэм Къэбэрдей-Балъкъэрым 
мы Iэрысэу къыщыпачыжащ тонн зы 
 мелуаным щIигъу. Ар процент 30-кIэ нэ-
хъыбэщ абы ипэ ита илъэсым къра-
хьэлIэжам нэхърэ. Абы къыдэкIуэу, 
 Урысей Федерацэм и адрей щIына-
лъэхэм иращэм и куэдагъми къыхэхъуэ 
зэпытщ. ЖыпIэнурамэ, 2023 гъэм рес-
публикэм и пхъэщхьэмыщхьэр щIына-
лъэ 36-м хурагъэшамэ, нэгъабэ 49-рэ 
къызэщIаубыдащ.

ДИ мыIэрысэхэр зраща щIыналъэхэм 
нэгъабэ къахыхьащ Иркутск, Мурманск 
областхэр, Красноярск крайр, Донецк, 
 Луганск республикэхэр. УФ-м щыIэ фи-
тосанитар мардэхэм КъБР-м и мыIэ-
рысэхэр къотIасэ, щыжаIащ «Россель хоз-
надзор»-м и управленэу Кавказ Ищхъэрэм 
щыIэм.

Къэбэрдей-Балъкъэрым ирашын ипэ 

къихуэу мыIэрысэ тонн мини 132,5-м я 
 фIагъыр зыхуэдэр къипщытащ а Iуэху-
щIапIэм икIи ар процент 17-кIэ нэхъыбэщ 
2023 гъэм нэхърэ.

Республикэм пхъэщхьэмыщхьэ жыг - 
хэм щрагъэубыдащ гектар мин 27-рэ, зэуэ 
тонн мин 300 зыщIэхуэн хъумапIэхэри 
иIэщ. МыIэрысэ лъэпкъхэм ящыщу ди          
деж нэхъыбэу къыщагъэкIыр Айдаред, 
Флоринэ, Гольден, Фуджи жыхуаIэхэм 
хуэдэхэрщ.

Урысей Федерацэм и Правительствэм        
и УнафэщIым и къуэдзэ Новак Александр 
иджыблагъэ жиIащ Кавказ Ищхъэрэм и 
щIыналъэхэм къыщагъэкI мыIэрысэхэм-
кIэ Польшэм япэхэм кърашу щытахэр 
 къанэ щымыIэу зэрызэрахъуэкIар икIи 
къэралым къыщагъэкI а пхъэ щхьэ мы-
щхьэм и нэхъыбэр КИФЩI-м къызэры-
щрахьэлIэжыр.

ХЬЭЩЫКЪУЕЙ  Олег.

Польшэм  кърашу  щытахэр  зэрахъуэкI

Школым дыщыщIэса зэманым къыщыщIэдзауэ до-
щIэ: дзэм къыхэкIыжа майор Мартынов Николай 1841 
гъэм бадзэуэгъуэм и 27-м (жьымкIэ шыщхьэуIум и 15-м) 
Пятигорск и гъунэгъуу урыс усакIуэшхуэ Лермонтов 
 Михаил щиукIащ, щIакIуэкIапэ дытеувэри. Ап хуэдизкIэ 
десэжащи, абы зыми шэч къытримыхьэж хуэдэщ.    
Пэжщ, зэхэтхырт мыбы зэIумыбзыныгъэ гуэрхэр хэлъу. 
АрщхьэкIэ ягъэхъыбархэр хъыбар къудейуэ къэнэжырт, 
абы фIэмыкIыу. ГъэщIэгъуэнщ, ауэ Урысейм и цIыхубэ 
артист икIи Къэрал Думэм и депутат Бурляев Николай 
УФ-м и Следственнэ комитетым иджыб лагъэ зыхуи-
гъэзащ Лермонтовым и укIыкIэ хъуар зэхагъэкIыну 
елъэIуу. Сыт щхьэкIэ? Мы Iуэхум теухуауэ псори гуры-
Iуэгъуэ хуэдэщ. Абы щыхьэт техъуащ IэщIагъэлIхэри. 
Сыт иджы щIэуэ къагъуэтыжыфынур?



ЩIымахуэ зэIущIапIэ

№22 (24.772) 2025  ГЪЭМ  МАЗАЕМ  И  204

 Къэбэрдей-Балъкъэрым футболымкIэ и гуп нэхъыщхьэм  
щIымахуэ зэхьэзэхуэр 2024 - 2025 гъэхэм зэрыщекIуэкIар

Дж.
 
13
13
13
13
13
13
13
13
13
13
13
13
13
13

Къ.

11
11
8
7
7
7
6
5
4
4
3
2
2
0

З.

2
1
2
2
2
1
1
3
4
3
4
2
1
0

Т.

44-5
52-4
24-14
31-19
26-23
28-23
19-23
23-29
22-25
15-18
16-24
17-40
13-35
10-58 

О.

35
34
26
23
23
22
19
18
16
15
13
8
7
0

ФI.

0
1
3
4
4
5
6
5
5
6
6
9
10
13

Командэхэр

1. «Родник»
2. «Искра»
3. «Шагъдий»
4. «Малка»
5. «ГорИс»
6. «Ислъэмей»
7. «Сады Баксана»
8. «Логоваз» 
9. «Спартак-Д»
10. «Псыгуэнсу»
11. «Мурбек ФШ»
12. «Зэрэгъыж»
13. «Урыху»
14. «Инал»

Псынэдахэм  зыIэщIигъэкIакъым
Къэбэрдей-Балъкъэрым 

футболымкIэ и щIымахуэ 
чемпионыр щызэхэкIар 
иужь дыдэ джэгугъуэращ. 
Куэ дым зэрыхуагъэфэща-
уэ, ар зыIэригъэхьащ зэхьэ-
зэ хуэм и кIыхьагъкIэ бжьы-
пэр зыIыгъа Псынэдахэ и 
«Родник»-м.

2024-2025 гъэхэм екIуэкIа 
щIымахуэ зэпеуэр нэхъри 
хьэлэмэт ищIащ кIэух джэгу-
гъуэм пщIондэ хэт абы щы-
текIуэнуми наIуэу зэры щы-
мы там. А Iуэхум хэлIы фIы-
хьащ   тхьэмахуэ ипэкIэ 
 псы  нэдахэдэсхэм очкоитI 
яфIэ   зыгъэкIуэда «Псыгуэн-
сур». Абы и фIыгъэкIэ Алътуд 
и «Искра»-р бжьыпэр зы Iыгъ-
хэм гъунэгъу дыдэ къахуэ-
хъуат. АдэкIэ псори зэлъыты-
жар пашэныгъэм щIэбэнхэм 
иужьу зыкъызэрагъэлъа гъуэ-
рат.

Япэу джэгупIэ губгъуэм 
къи хьащ алътуддэсхэр. Абы-
хэм хьэрхуэрэгъу къахуэхъуа 
Къэ рэгъэш и «Иналыр» къа-

зэ рыпэщIэмытыфынур гуры-
Iуэгъуэт, иджыри къэс зы 
очкои зэхьэзэхуэм къызэ ры-
щамы хьыфар къэплъытэмэ. 
Арщ хьэкIэ зэщхьэщыкIыны-
гъэр апхуэдиз хъуну хуэзы-
гъэфэщар мащIэ дыдэщ. Зэ-
гуэрым «Спартак-Налшы-
кым» хэту премьер-лигэм 
«къы щылында» Гуэщокъуэ 
Ар сен иджы щыджэгу «Род-
ник»-м и цIэкIэ мы зэIущIэм 
топитху «Иналым» щыхуди-
гъэкIащ. Абы къызэрыкIэ-
рыхуаишхуэ щIы Iэкъым щэ-
рыщэ къыхэжа ныкIа Урыс Ас-
лъэнрэ Апажэ Чэримрэ. Ахэр 
яфIэмащIэ хъури Къуэн Заур-
бэчрэ (тIэунейрэ) Мыщ хъуэжь 
Ислъамрэ (зэ) я хьэрхуэ рэ гъу - 
хэм я гъуэр хагъэ щIащ. Ара-
ти, Къэбэрдей-Балъкъэ рым 
футболымкIэ и щIымахуэ 
чем пионатым зэи къы щы-
мыхъуауэ джэгур 14:0-у иу-
хащ!

Алътуддэсхэм я жагъуэ зэ-
рыхъунщи, мы зэIущIэм щы-
дагъэкIа топ пщыкIуплIри, 
абы ипэжкIэ «Урыхум» ира-

гъэшэча топибгъури абыхэм 
яхурикъуакъым дыщэ медал-
хэр зыIэрагъэхьэн папщIэ. 
Мы зэхьэзэхуэм зэрыщIи-
дзэрэ бжьыпэр зыIыгъ «Род-
ник»-м пашэныгъэр иутIып-
щакъым. Иужьу ар зыIущIа 
Налшык и «ГорИс»-м 2:0-у 
ефIэкIри, дыщэр ихьащ, 
дыжьын медалхэр «Искра»-м 
къыхуигъанэри. 

Ещанэ увыпIэр иубыдащ 
Зеикъуэ и «Шагъдийм». КIэух 
джэгугъуэм абы 1:0-у щыхи-
гъэщIащ нэгъабэрей зэхьэ-
зэхуэм щытекIуа Налшык и 
«Спартак-Д»-р. 

Гъуащхьауэхэм я зэпеуэм 
пашэныгъэр къыщихьащ 
Апа жэ Чэрим («Искра»). Абы 
и хьэрхуэрэгъухэм топ 16 яху-
дигъэкIащ. Хьэлэмэтращи, 
Чэ рим къызэрыхэжаныкIам 
хуэдиз мы зэхьэзэхуэм къа-
щехъулIакъым «Урыхуми», 
«Псыгуэнсуми», «Иналми» 
щыджэгухэм псоми зэхэту, 
дэтхэнэ гупри щхьэхуэу къап-
щтэмэ. 

Апажэм топищкIэ къыкIэ-

ры хуащ зыкъомрэ пашэны-
гъэр зыIыгъа, ауэ Псыхуабэ и 
«Мэшыкъуэ-КМВ»-м зэрыри-
джэжам къыхэкIыу иужь зэIу-
щIэхэм хэмыта, ХъутIэ Анзор. 
«Логоваз»-м щыщ Мокаев Та-
улан ещанэщ, топи 10 ди-
гъэкIауэ. 

Къэбэрдей-Балъкъэрым 
футболымкIэ и гуп нэхъыщ-
хьэм 2024-2025 гъэхэм я щIы-
махуэ чемпионатым щекIуэ-
кIа кIэух зэIущIэхэм къарикIуа 
бжыгъэхэм иджы щыгъуазэ 
фыхуэтщIынщ: «Зэрэгъыж» 

(Зэрэгъыж) - «Логоваз» (Ба-
бугент) - 3:3, «Мурбек ФШ» 
(Нал шык) - «Псыгуэнсу» 
(Псы гуэнсу) – 0:1, «Сады Бак-
сана» (Ислъэмей) – «Малка» 
(Малкэ) - 1:3, «Искра» (Алъ-
туд) – «Инал» (Къэрэгъэш) – 
14:0, «Родник» (Псынэдахэ) – 
«ГорИс» (Налшык) – 2:0, 
«Спар так-Д» (Налшык) - 
«Шагъдий» (Зеикъуэ) - 0:1, 
«Ислъэмей» (Ислъэмей) – 
«Урыху» (Урыху) - 3:0. 

ХЬЭТАУ Ислъам. 

Адыгэ пшыналъэхэмкIэ 
лъэпкъ гупсысэр зэIэпыхы-
ныр ди хабзэу ижь-ижьыж 
лъандэрэ дыкъогъуэгуры-
кIуэ. Нэхъыбэу ди адэшхуэ-
анэшхуэхэрщ зыщIэжыр 
адыгэм и зы Iуэхугъуи уэ-
рэдыжь хэмыту зэфIэкIыу 
зэрымыщытар. Иужьым, 
XIX лIэщIыгъуэм и кIэм ще-
гъэжьауэ, уэрэд жыIэныр 
цIыхухъухэм хуэмурэ Iэ-
щIыб ящI хъуат. АрщхьэкIэ 
ди зэманым зэрынэры-
лъагъущи, а хабзэ дахэр ди 
щIалэхэм я Iэпэгъу  хъужащ. 

МЫ ТХЫГЪЭМКIЭ фэ д-
гъэ цIы хуну гупым и лъаб-
жьэр 2005 гъэм къыщожьэ, 
ауэ абы псори тепсэлъыхьу 
къэралым цIэрыIуэ щыхъуар 
2022 гъэм «Поём на кухне 
всей страной» телепроек-
тым (Япэ каналымкIэ екIуэ-
кIым) хэта иужькIэщ. Телеви-
зореплъ мелуанхэм я гур 
зыхьэхуар Адыгэ Республи-
кэм и «Ашэмэз» цIыхубэ Iуэ-
ры Iуатэ ансамблырщ. КIэух 
Iыхьэм нэса гуп нэхъыфIит-
хум ящыщ ар хъуат. Абы хэт-
хэр псори цIыхухъущ, лъэпкъ 
уэрэдыжьхэр ягъэзащIэ, 
шы кIэпшынэрэ адыгэ пшы-
нэрэ ягъэбзэрабзэ. 

ЩIалэхэм я Iэзагъэмрэ я 
утыку итыкIэмрэ димыхьэха 
къэ нэжауэ къыщIэкIын-
къым , абыхэм уэрэд зэра-
гъэзащIэр иджыпсту Интер-
нетым и напэкIуэцIхэм щы-
зэIэпахыу апхуэдэщ. А псом, 
дауи, лъабжьэ иIэщи, гупыр 
къызэгъэпэща хъунми абы 
зегъэужьынми зи гуащIэ 
хэзылъхьар АР-м щэнхаб-
зэм кIэ щIыхь зиIэ и лэ жьа-
кIуэ, Адыгей къэрал универ-
ситетым макъамэмрэ къа-
фэ гъуазджэмкIэ и кафед-
рэм и доцент, педагогикэ 
щIэ ныгъэхэмкIэ кандидат 
Быщтэкъуэ Iэсиятщ.

Мейкъуапэ дэт ЦIыхубэ 
щэн хабзэмкIэ центрым еп-
хауэ ансамблыр абы зэщIи-
гъэуIуат 2005 гъэм. Гупыр 
къыщызэригъэпэщым, Iэси-
ят къалэнышхуэ зыхуигъэу-
выжат - щIалэгъуалэр уэрэ-
дым рэ къафэмрэ къи щы-
нэмыщIа, лъэпкъ макъамэ 
Iэмэпсымэхэм еуэнми усэ-
хэм къеджэнми дегъэхьэ-
хыныр. Къэбгъэлъагъуэмэ, 
абы зы щIэблэкъым апхуэдэу 
игъэсэсэну зыхунэсар. 

Къэрал псом цIэрыIуэ щы-
хъуар иджыми, «Ашэмэзыр» 
сыт щыгъуи Урысейм и фес-
тивалхэми зэхьэзэхуэхэми 
ира гъэблагъэу, къыщыхэ-
жаныкIыу къекIуэкIащ. Ар 
иджыпсту Урысейм цIыхубэ 
творчествэмкIэ щIыхь зиIэ и 
гупщ. 2023 гъэм «Си Пакъ» 
цIыхубэ уэрэдыр «Черкес 
ФМ-м и Вагъуэхэр» концер-
тыш хуэм (Москва къалэм) 
щыщигъэзащIэри, гупым 
щIэупщIэр нэхъыбэж ищIащ.

Мы ансамблым нарт хъы-
барыжьхэм щыщу уэрэд 20-м 
щIигъу егъэзащIэ, лIыхъужь-
хэм я Iущагъэр, хахуагъэр, 
къарур, щэн дахэр утыкум 
щаIэту (иджыблагъэ «Сос-
рыкъуэ и пшыналъэр» утыку 
кърахьащ). Къыхэгъэщып-
хъэщ, 2012 гъэм Дунейпсо 
Адыгэ Хасэм и дэIэ пыкъуэ-
гъукIэ, абыхэм япэу хамэ 
къэ рал, Германием, зыкъы-

ФИГУ къэдгъэкIыжынщи, 
къа лэр зэIузэпэщ щIынымкIэ 
«Платформа» институтым 
къыхилъхьэ, Налшык къалэ 
администрацэмрэ platforma_
nalchik телеграмм каналым-
рэ и дэIэпыкъуэгъуу игъэза-
щIэ щэнхабзэ Iуэху дахэхэм 
ящыщ зыщ мыр. Абы и ма-
хуищ лэжьыгъэм къы зэ-
щIиубыдащ зэIущIэ гъэ щIэ-
гъуэнхэр, зэпсэлъэныгъэ 
куп  щIафIэхэр, макъамэ 
пшыхь хэр, нэгъуэщIхэ ри. 
Пса лъэм папщIэ, кърихьэ-
лIахэм яфIэгъэщIэгъуэнащ 

 ЛIэщIыгъуэ блэкIам и 90 гъэхэм къэра-
лым щекIуэкIа зэхъуэкIыныгъэ ткIийхэр, 
экономикэ лъэлъэжыр урысей къэралым 
щыпсэухэм ягу къинэжащ гугъуехьхэр 
щыщыIа зэману. И чэзум улахуэ къущат 
лэ жьапIэ къэбгъуэтыныр ехъулIэныгъэш-
хуэу къалъытэрт абы щыгъуэ . Абы и лъэ-
ныкъуэкIэ - и Iуэху къикIауэ щытащ нобэ 
зи гугъу фхуэтщI Сэбан Руслан - и ныбжьэ-
гъур къыдэIэпыкъури, 1994 гъэм и щIы-
шылэм щIалэр яхыхьащ езыр щалъхуа 
Тэрч районым и мафIэсгъэункIыфIхэм.

КЪЫЗЭРЫГУЭКI лэжьакIуэу IэнатIэм 
пэры хьащ. IэщIагъэ хуэхъуам хуэIэижь зэ-
рыхъу ным, и щIэныгъэм зэрыхигъэхъуэным 
ху щIэ къурт зэпымыууэ. Ауэрэ Сэбаныр и 
 къулыкъукIэ дэкIуейуэ хуежьащ - къудамэм 
и командир, адэкIэ къэрэгъулым и унафэщI 
ящIащ. Езыр зыщыщ 11-нэ мафIэсгъэун-
кIыфI частым и гуп хэхам хэту республикэ 
зэпеуэхэм хэтащ и IэщIагъэм къегъэщIылIа 
спорт лIэужьыгъуэмкIэ. Абыхэм тIэунейрэ - 
2001, 2003 гъэхэм - пэрыт увыпIэхэр къыщи-
хьащ, «КъБР-м мафIэс къэмыгъэхъуным-
кIэ и къэрэгъулым и унафэщI нэхъыфI» рес-
пуб ликэ еплъыныгъэ-зэхьэзэхуэм щыте-
кIуащ.

Сэбаныр мы IэщIагъэм пыщIа зэрыхъу-
нур нэхъ пасэуи къэнэIуауэ къыщIэкIащ. 
Абы теу хуа гукъэкIыжхэр иIэщ Руслан.

...Гъатхэ махуэ хуабэу илъэси 6 зи ныбжь, 
иджыри школым мыкIуа щIалэ цIыкIур и  
 гъунэгъухэм я деж екIуэкIат джэгуну. Зы-
къомрэ зытрагъэуауэ, езым и ныбжь и 
Iыхьлы хъыджэбз цIыкIур и гъусэу хадэм 
кIуэ ри, мафIэ щащIащ. Мэкъу пыпхъуэм и 
гъунэгъуу къудамэ гъуа цIыкIухэр щызэ-
хуахьэсри, мафIэ щIагъэнащ. МафIэ 
цIыкIур псынщIэу ин хъуащ, сабийхэри, 
шынэри, загъэпщкIужащ. 

МафIэм гу лъызыта Сэбанхэ я гъунэгъу-
хэр къызэхуэсри, ар ягъэункIыфIыжащ псэ-
уалъэм лъамыгъэIэсу, и зэран зыми емы-
кIыу. Дауи, Руслан ищIам щхьэкIэ быдэу 
 къешхыдащ, и шыпхъу цIыкIуми гурагъэ-
Iуащ мафIэдзым ириджэгу зэрымыхъунур. 
Мис абы щыгъуэм ныбжьыщIэм быдэу игу 
ирилхьат дя пэкIэ сыт щыгъуи сакъыну.

- Сабийхэм куэдрэ мафIэдзхэр къащтэ 
ири джэгуну, - жеIэ иджы Руслан. – Фэ, да-
уи, къывгурыIуащ ар си щхьэкIэ зэрызгъэу-
нэхуар. Ди насыпти дыкъелащ. Ауэ апхуэдэ 
«зэштегъэухэр» гуауэкIэ сыт хуэдизрэ 
 иухрэ. Абы къыхэкIыу мыхьэнэшхуэ иIэщ 
адэ-анэхэм я сабийхэр кIэлъыплъыны-
гъэншэу къамыгъэнэным. НэхъыфIыжщ 
ма фIэдзхэм уриджэгуным къишэнкIэ хъуну 
шына гъуэр абыхэм гурагъаIуэмэ.

Сэбаным игу къегъэкIыж 1985 гъэм дзэ 
къулыкъур щрихьэкIым къэхъуауэ щы тари. 
Махуэм зыгъэсэныгъэм пыщIа Iуэхухэм 
ири гъэша сэлэтхэм «буржуйкэ» хьэку 
цIыкIу хэмкIэ ягъэплъ егъэзыпIэхэм зыща-
гъэпсэхурт. Абыхэм зи нэIэ тетын хуеяр 
 жеящ икIи дэп пщтырыр хьэкум къихуу 
чэтэным зэрытехуар илъэгъуакъым. Ма-
фIэмрэ Iугъуэмрэ пэшым щIэз хъуат, къэ-
хъуар къызыгурымыIуэ сэлэт жейбащ хъуэ-
хэр абы къыщIэлъырт. ЩIалэхэм я кIий ма-
къымрэ и Iэпщэ сыхьэт къэплъам къызэ ри-
сымрэ Руслани къагъэушри къыщIэжащ. 
Абы и Iэпхъуамбэхэм мафIэр къепхъуат,  
къэхъу ну щытар нэхъ Iеижт, ауэ мафIэр 
ягъэункIыфIри къелащ. 

Зэрытлъагъущи, IэнатIэм пэрыхьэн ипэкIэ 
Руслан зэм мафIэс къигъэхъуащ, иужькIэ 
езыр абы къелащ. Ар дерс пхуэхъун хуэдэт. 
Иджы мис, и гъащIэр триухуащ а къэхъукъа-
щIэ шынагъуэм пэщIэтыным.

IэнатIэм зэрыщылажьэрэ блэкIа илъэс 
 31-м къриубыдэу Сэбаныр мафIэсу щэ бжы-

Урысей МВД-м Лэскэн 
районым щиIэ къуда-
мэм уголовнэ къэлъы-
хъуэныгъэмкIэ и Iэна-
тIэм и лэ жьакIуэхэм 
къы щIагъэщ ри, уголов-
нэ жэуапым абыкIэ ира-
шэлIащ хуит къамыщIа-
уэ мэ зым жыг хэр щы-
пызыупщI, илъэс 28-рэ 
зи ныбжь аргудандэ сыр. 

ПОЛИЦЕЙХЭМ зэ рауб-
зы хуамкIэ, цIыхухъум 
Лэс кэн мэзым щыпиуп-
щIащ дэшхуей жыгиплI. 
АдэкIэ ахэр Iыхьибгъуу 
зэпигъэлъэлъщ, хьэлъэ-
зешэ ав томашинэм ири лъ-
хьэ ри, щIыпIэм иришыну 
яужь итащ. Абы хэту ар 
яубыдащ.

ЗэрыжиIамкIэ, ириуп-
щIыкIа жыгхэр ищэн му-
рад иIэт. 

ИрагъэкIуэкIа экспер-
тизэм тепщIыхьмэ, шэч 
зыхуащIым къэралым 
ири тащ сом 1158000-м 
щIи гъу хэщIыныгъэ. 

 Урысей МВД-м Лэскэн 
районым щиIэ къудамэм 
и СО-м и следователхэм 
цIыхухъум теухуа уголов-
нэ Iуэху къаIэтащ УФ-м и 
УК-м и 260-нэ статьям и 
3-нэ Iыхьэм къыщыхьа 
щIэп хъаджагъэр илэ-
жьауэ ягъэкъуаншэу. 

 БАХЪСЭН Азэмэт.

«Синдикат» творческэ зэ-
гухьэныгъэр къызэзыгъэ-
пэща хэм ящыщ ХьэкIэмыхъу 
Алинэ и лекцэр. Ар теухуат 
Нал шык и сурэ тыщIхэм, 
 му зыкантхэм, къэ ху такIуэхэм 
зыгуэрым и уна фэми щIэмыт 
я зэгухьэныгъэм и лэжьэ-
кIэм, музейхэмрэ галере-
ехэм рэ нэмыщI нэгъуэщI 
щIы пIэхэм ху дожественнэ 
зэIущIэхэр  зэрыщекIуэкIым, 
IэщIагъэлI хэр зэрыIыгъын 
щIыхуейм,  нэгъуэщIхэми.

Апхуэдэуи фестивалым 
къызэщIиубыдащ «Практика 

развития креативных индус-
трий в Ставропольском крае» 
(къеджар Насонов Олегщ), 
«Практики осмысления го-
родской идентичности. Опыт 
музея Махачкалы» (Дибиро-
вэ Наидэ), «Сигу ирохь. Сту-
дия автопортрета как место 
силы горожан» (ХьэцIыкIу 
Милэ) лекцэхэр. 

НыбжьыщIэ театрым (ТЮ З ) 
и архитекторым и  гъусэу 
ухуэныгъэм зыщап лъыхьащ 
фестивалым хэтхэм. Скульп-
тор цIэрыIуэ Тхьэ зэп лъыж 
Руслан и гъэлъэ гъуэ ныгъэ 
къызэIуахащ, арджэныщI 
Iэзэ Мэзло Руслан мастер-
класс иригъэкIуэ кIащ. Ма-
къамэ дахэкIэ зэIущIэр 
гъэнщIауэ щытащ. Абы зы-
къыщагъэлъэгъуащ осетин 
лъэпкъ макъамэмкIэ Ra gon 
Bal ансамблым (Владикав-

каз), адыгэ макъамэхэм 
Iэмэпсымэ зэмылIэужьы-
гъуэхэмкIэ еуэ ХьэцIыкIу Ба-
шир (Налшык), «Лествица» 
этно-фолк гупым (Ставро-
поль), ТЮЗ-м (Vynd project 
макъамэ зыкъэгъэлъэ-
гъуэныгъэ), Shible гупым. 

ЩIалэгъуалэм зым и Iуэ-
хум адрейм зыщигъэгъуэ-
зэну, ямыщIэ къащIэну, я гу-
къэкI зыхуаIуэтэну яIа Iэма-
лыр дэтхэнэ зыми щхьэпэ зэ-
рыхуэхъуам шэч хэлъкъым. 
Гукъыдэж яIэу, къы кIэ лъы-
кIуэ зэIущIэм, къахуэмыгъэ-
су, зэрыпэплъэнур жаIэу зэб-
грыкIыжащ фестивалым 
хэтахэр. 

ИСТЭПАН Залинэ.

Сурэтхэр Къарей Элинэ 
трихащ.  

гъэхэр зыгъэункIыфIыжахэм яхэтащ. Абы-
хэм ящыщт гугъу дыдэ зыдехьахэри, нэхъ 
тыншу зыпэлъэщахэри. Ауэ зэи къэхъуа-
къым Русланрэ и лэжьэгъухэмрэ къы щыс-
кIа, шынэу къыщикIуэта е хуагъэува къа-
лэнхэр IэхъуэгъуэтегъэкIыу щагъэзэщIа. 
Езым и жагъуэ мэхъу мафIэсгъэункIыфIхэр 
псыншэу икIи гувауэ фIэкIа щIыпIэм нэмы-
су зэрыжаIэр:

- Ди гупхэр сыт щыгъуи узэдащ гъэсынып-
хъэкIи, мафIэсыр зэрагъэункIыфIхэмкIи, - 
жеIэ Руслан. – НэгъуэщI Iуэхущ мафIэр ин-
мэ здаша псыр дакъикъэ бжыгъэкIэ фIэ кIа 
зэрахуримыкъур. Аращ ахэр псыншэу  кIуауэ 
щIыжаIэр. Гувауэ нэсу жыхуаIэм и гугъу 
пщIымэ, ар къызыхэкIыр мафIэ къызыщIэ-
нахэм япэщIыкIэ езыр-езыру ар ягъэункIы-
фIыну яужь зэрихьэрщ. Апхуэдэ щIыкIэкIэ 
зэманыр яфIокIуэд. ИужькIэ, я къарукIэ зэ-
рыпэмылъэщынур къащIэри, ди деж къоп-
салъэ. ЯгъэкIуэда дакъикъэхэм мылъку хэ-
щIыныгъэшхуэ къащрити щыIэщ. 

Сэбан Руслан Тэрч районым мафIэс шы-
на гъуэншагъэр къыщызэгъэпэщыным теу-
хуа лэжьыгъэм хуищIа хэлъхьэныгъэр гу-
лъытэншэу къэнакъым. Ар мызэ-мытIэу 
ягъэ пэжащ. Псалъэм папщIэ, Урысейм 
Къы зэрымыкIуэ щытыкIэхэмкIэ и минис-
терствэм и Управленэ нэхъыщхьэу Къэбэр-
дей-Балъкъэр Республикэм щыIэм и гупым 
яхэту, ар щыIащ Урысей МЧС-м и Къе-
гъэлакIуэм и махуэм и щIыхькIэ 2015 гъэм 
Москва и  Кремль Уардэунэм щата гуфIэ-
гъуэ концертым. И лэжьыгъэфIымрэ зыIэ-
ригъэхьа ехъулIэныгъэхэмрэ къапэкIуэу 
абы къратащ Къэрал кIуэцI IуэхухэмкIэ ми-
нистерствэу КъБР-м щыIэм епха, МафIэ-
сым пэщIэт къэрал IэнатIэм и управленэм-
рэ Урысей МЧС-м и Управленэ нэхъыщхьэу 
республикэм щыIэмрэ я фIыщIэ, щIыхь 
тхылъ куэд. Апхуэдэу Сэбан Руслан Борис и 
къуэм къыхуагъэфэщащ «Къызэ рымыкIуэ 
къэхъукъащIэхэм я Iэужьхэр гъэ кIуэ ды жы-
ным къызэрыщыхэжаныкIам пап щIэ», 
«Уры сейм и МЧС-р илъэс XXV ирокъу, 
«Граждан зыхъумэжыныгъэ IэнатIэр илъэс 
80 ирокъу» медалхэр. Ар лэжьыгъэм и вете-
ранщ.

Мыри къыхэдгъэщынщи, республикэм 
мафIэсым пэщIэт-къегъэлакIуэ и къулы-
къум  екIуу я къалэныр щрахьэкI Сэбан 
лъэп къым щыщхэм. Абыхэм гъуэгугъэлъа-
гъуэ яхуэхъуащ мазаем и 13-м зи ныбжьыр 
илъэс 60 ирикъуа, нобэ фэдгъэцIыхуа Рус-
лан. 

«Адыгэ псалъэ» газетыр зи Iэпэгъу, ди 
щIэджыкIакIуэ пэж Сэбан Руслан дохъуэхъу 
и лэжьыгъэм къыпэкIуэ пщIэмрэ щIыхьым-
рэ къыхэхъуэу, и гурылъхэр нахуапIэ 
 щыхъу рэ и мурадхэр къехъулIэу, узыншэу, 
гъащIэм и IэфIыр зыхищIэу, нэсыпыфIэу 
иджыри илъэс куэдкIэ псэуну.

УЭРДОКЪУЭ Женя. 

«Ашэмэз» и гъуэгуанэ дахэр

щагъэлъэгъуауэ зэ ры щы та-
ри. ИлъэситI дэкIри, ансамб-
лым «цIыхубэ» цIэр къра-
тащ.

Илъэс 20 ипэкIэ
- Адыгэ уэрэдыжьхэр жы-

зы Iэну щIалэ цIыкIу гуп гъэ-
сэн зэрыхуейм щIэхъуэпсу 
куэд рэ гупсысащ Къул 
Амыр бий. Абы щыгъуэм ар 
Адыгейм ЩэнхабзэмкIэ и 
цIы  хубэ центрым и уна-
фэщIт. Апхуэдэ лэжьыгъэм 
зезыпщытын игъуэтыртэ-
къым, зызыхуигъазэу хъуам 
а Iуэхум иужь ихьэну иракур-
тэкъым. Сэ къыщызбгъэды-
хьэм, куэдрэ сымыгупсысэу 
арэзы сыхъуат, - жеIэ ансам-
блым и унафэщIым. 

Iэсият щIыналъэ гимна-
зием  щIалэгъуалэм щеда-
Iуэри, уэрэд жызыIэфыну 
къи лъытэ цIыху 40 хуэдиз 
къыхишащ. АдэкIэ абыхэм 
ядэлэжьэн хуейтэкъэ?! Ма-
хуэ ныкъуэкIэ дерсхэм щIэса 
щIалэ цIыкIухэр зэщIэбгъэу-
Iуэу, иджыри уэрэд жебгъэ-
Iэныр, уегупсысмэ, гугъу ды-
дэщ. Ауэ Iэсият зэрыжиIэм-
кIэ, а Iуэхум фIэфIу иужь 
ихьати, унафэщI къудейуэ я 
пащхьэ къимыхьэу, ныб-
жьыщIэхэм затригъахуэу, 
зэныбжьэгъугъэ я зэхуаку 
дэлъу лэжьыгъэр ишэщIащ. 
Нобэ тлъагъу ансамблыр 
сыт и лъэныкъуэкIи нэгъэса-
уэ утыку зэритыр абы къри-
кIуащ.

«Ашэмэзым» пасэрей 
лъэпкъ пшыналъэхэр зэры-
щытам хуэдэ дыдэуи иджы-
рей зэманым декIуу макъа-
мэхэм елэжьыжауи ягъэза-
щIэ. Езыхэм зэрыжаIэщи, 
къалэн нэхъыщхьэу зыхуа-
гъэувыж тхыдэмрэ IуэрыIуа-
тэмрэ «къагъэпсэужыныр», 
абыхэм хэта лIыхъужьхэм я 
лIыгъэр ягъэIуныр.

Иджыпсту мы щIалэхэм 
«ягъэ лъагъуэ» щэнхабзэр 
щIалэгъуалэм я гум дохьэ. 
Щокъуий Айдэмиррэ Бида-
нокъуэ Жьыутрэ ягу къа-
гъэкIыж гупым щыхыхьагъа-
щIэм я ныбжьхэр къащIэна-
кIэу зэрыщытар «певичкэ-
кIэ» къеджэу, ауэ иджы 

ардыдэхэм къыжраIэ хъуащ: 
«Афэрым! IуэхуфI иужь 
фитщ». 
Къэрал утыкушхуэм
«Поём на кухне всей стра-

ной» телепроектым щыте-
кIуэм сом мелуани 3 и сау-
гъэтщ. «Ашэмэз» ансам-
блым и унафэщI Iэсияти 
 жэ уап лыныгъэ яхьыр зы хи-
щIэрти, Iуэхум тегузэ вы-
хьырт. Арати, щIалэхэм жа-
Iащ: «Саугъэт нэхъыщхьэр 
зылъыдгъэсын щхьэкIэ ды-
зэрыщымыт зытщIыну дыхэ-
тынукъым, ди зэфIэкIым 
къи хьыр дгъэлъэгъуэнщ. 
Нэ хъыщхьэр цIыхум я гум 
дыкъызэринэнырщ». Апхуэ-
дэу я гур зэрызэтраубыдар 
арагъэнщ гуп 95-м ефIэкIыу 
кIэух Iыхьэм нэсыну къа-
щIехъу лIари. Къызэ гъэпэ-
ща кIуэхэм я пащхьэм япэу 
зы къы щыщагъэлъэгъуам, 
ахэ р гупым зэрыдихьэхар 
занщIэу хьэкъ хъуат. Я япэ 
зэIущIэм уэрэдыр ягъэ-
зэщIэн яухри артистхэр тIы-
сыжат, къыжраIэным пэп-
лъэу. ЩIалэхэр щысщ, къы-
зэгъэпэщакIуэхэр щымщ. 
Апхуэдэу тэлайкIэ зэбгъэдэ-
сауэ, Iэсият хуэмышэчыжу: 
«Дауэ къыфщыхъуа? Зыгуэр 
хэтлъхьэн-хэтхын?» - щIэуп-
щIащ. МакъамэмкIэ редак-
торыр итIанэ къэпсэлъащ: 
«Зыгуэр зэсхъуэкIыну, уеб-
лэмэ сошынэ, зэIызгъэхьэну 
сыхуейкъыми».

Щокъуий Айдамир Маго-
маев Муслъим «ФIыщIэ пху-
зощI» и уэрэдыр щигъэзэ-
щIам, къызэгъэпэщакIуэхэм 
яхэса Леонов Андрей къыж-
риIат: «Магомаевыр къыз-
бгъэдэта хуэдэ къыс фIэ-
щIащ», - жиIэри.

Сыт хуэдэ Iуэхуми гугъуехь 
гуэр къыхэмыкIыу къанэр-
къым. Iыхьэ зыбжанэм 
кIуэцI рыкIын хуейуэ щыт зэ-
хьэзэхуэм урысыбзэкIэ къы-
хуагъэлъагъуэ уэрэд зыб-
жанэм зы къыхахыу ягъэ зэ-
щIэн хуейуэ арат. Арщ хьэкIэ 
«Ашэмэз»-м и уна  фэщIыр 
хуейт япэ Iыхьэм гупыр къра-
цIыхуну я анэ дэлъ хубзэмкIэ 
утыку къихьэну. «ТкIийуэ 

сыукъуэдият адыгэб зэкIэ 
жыдамыгъэIэ мэ, ансам-
блыр телепроектым къы хэс-
шыжыну. Арщ хьэ кIэ дызыха-
щIыкIащ икIи апхуэдэ Iэмал 
къыдату ди цIыхубэ уэрэд 
зэры дагъэ гъэзэ щIам къы-
хэкIыу, адэкIэ зэпеуэм и сыт 
хуэдэ къалэнри упщIэ 
лъэпкъ къыхэ мыкIыу яхуэд-
гъэ зэщIащ», - игу къегъэ-
кIыж Iэсият. 

Ансамблым зыкъигъэлъэ-
гъуэху, щIалэхэм я зыIыгъы-
кIэмрэ бгырысым хуэфэщэ-
ну ахэр зэрыщытымрэ нэ-
хъыбэм гу лъатэу, псалъэ 
 гуапэхэр Интернетым щы-
хуат хыу хуежьащ. А псом 
абы я уэрэд гъэзэщIэкIэр 
хэплъхьэжмэ, гупыр къы-
щIызэрагъэпэща щхьэусы-
гъуэ нэхъыщхьэ дыдэр - 
щIэблэр лъэпкъ щэнхабзэм 
пыщIа щIыныр - зрагъэ-
хъулIауэ жыпIэфынущ. 

КIэух Iыхьэм лъэпкъ фа-
щэхэр ящыгъыу ансамблым 
хэтхэм зыкъагъэлъэгъуэну 
яубзыхуат. Нэтыныр зэрыт-
рахынум хуэдэу камерэхэр 
ягъэувауэ хьэзыру здэщы-
сым, Iэсият программэр 
езы гъэкIуэкIым кIэщIу къы ж-
риIащ: «ЩIалэхэм я цейр 
екIу дыдэу ящыгъщ, ауэ зэ-
хъуэкIын хуейщ. Мыр кон-
церткъым». ЦIыхубзыр абы 
хуабжьу къызэщIигъэплъат, 
нэгъуэщI фэилъхьэгъуэ 
ягъэ хьэзырыххатэкъым. 
Куэд рэ мыгупсысэу, кIыхьи 
зримыгъэщIу, Iэсият къызэ-
рыжраIам хуэдэ дыдэу езы-
ми сабыру зыкъыхуэзыгъэ-
зам жриIэжащ: «Иджырей 
щIалэгъуалэм кIуэ пэтми 
 нэхъ яфIэфIу къагъэсэбэп 
 хъуащ щхьэрыхъуэнымрэ 
 хъурыфэ пыIэмрэ. Фащэр 
мыхъуми, ахэр къэдывгъэ-
гъанэ». Арэзы зэдэхъуащ. 
Апхуэдэу Iэсият лъэпкъ да-
мыгъэхэм щыщ гуэр пхи-
гъэкIыфат. 

«Ашэмэз» гупым хэтхэм а 
гъуэгуанэр, шэч хэмылъу, 
я щ ы  м ы г ъ у п щ э н у х э м 
ящыщщ. «Зэпеуэм саугъэт 
нэ хъыщхьэр къызэрыщыд-
мыхьар ди щхьэ иридгъэжа-
къым, сыту жыпIэмэ абы дэ 
нэхъыбэ къыщытIэрыхьащ - 
Урысей псом, уеблэмэ 
 нэ гъуэщI къэралхэми ди Iуэ-
хур къызэрыщыддаIыгъыр 
 тлъэгъуащ», - жеIэ Що-
къуийм. 

«Ар илъэс 17-кIэ къэткIуа 
гъуэгуанэм ди гуащIэу къы-
теднар къыщызэщIэткъуэжа 
Iуэхуу къэплъытэ хъунущ. Зэ-
пеуэм дызэрыхэтам ди 
пщIэр иIэтащ, нэхъ зыди-
гъэужьащ», - къыхегъэщ 
Бидэнокъуэми.

«Ашэмэзыр» иджы уэра-
мхэми къыщацIыху, абыхэм 
къабгъэдохьэ, сурэт зытра-
гъэхыну зыкъыхуагъазэ, 
ягъэ  защIэ уэрэдхэри цIыху-
бэм я дзапэ уэрэдщ. Адыгэ 
лъэпкъ щэнхабзэм нобэрей 
щIалэгъуалэр дегъэ хьэхы-
ным тегъэщIауэ къэунэхуа 
ансамблыр мы зэманым нэ-
хъыжь, курыт, нэхъыщIэ гу-
пу гуэшащ. «Нэбзий» гупыр 
щхьэхуэщи, абы хагъэхьа-
хэм Iэмал яIэххэщ «Ашэмэз» 
ансамблым и гуп нэхъыщ-
хьэм хэхуэну. ДяпэкIэ абы-
хэм ягъэзащIэ уэрэдхэм нэ-
гъуэщI лъэныкъуэкIи зра-
гъэубгъуну я мурадщ, ауэ 
цIыхубэ уэрэдыжьхэри лъэ-
ныкъуэ ирагъэзынукъым. Ар 
я лъым хэтщ. 

БАГЪЭТЫР Луизэ. 

Дэшхуей жыгхэр 
пиупщIащ

ЩIалэгъуалэм я IуэхущIафэхэр утыку къихьэнымкIэ, я 
гупсысэхэм цIыху нэхъыбэ щыгъуазэ щIынымкIэ, зэ фIэ-
хын хуей гуэрхэм ахэр къыхэлъытэнымкIэ мыхьэ нэшхуэ 
зиIэ Iуэхухэр къэралми абы и щIыналъэ цIыкIухэми, ди 
 гуапэ зэрыхъунщи, куэду щрагъэкIуэкI. Абыхэм ящыщ 
зыуэ бгъэнаIуэ хъунущ мазаем и 15 - 17 махуэхэм Налшык 
щекIуэкIа «ЩIымахуэ платформа 2025» фестивалыр. 


